
Útdráttur 

 

Tilgangur ritgerðarinnar var að komast að því hvort the Arms Trade Treaty (ATT) verði 

sterkur samningur og hvort hann muni auka öryggi kvenna í heiminum. Ritgerðin er 

heimildaritgerð og frumrannsókn. Stuðst var við fræðilegar heimildir, fréttir í rauntíma, 

opinber gögn og viðtöl. ATT samningurinn var samþykktur með kosningu aðildarríkja á 

allsherjarþingi Sameinuðu þjóðanna 2. apríl 2013. Það þurfa a.m.k. 50 ríki að fullgilda 

samninginn til þess að hann verði að alþjóðalögum. Samningurinn nær aðeins yfir ríki sem 

fullgilda hann. Takmark hans er að hindra vopnasölu þar sem vopnin verða notuð til 

mannréttindabrota, mannúðarbrota, í glæpsamlegum tilgangi o.s.fv. Ísland var í forsvari fyrir 

því að fá inn í samninginn ákvæði um kynbundið ofbeldi. Þá skiptir miklu máli að Bandaríkin 

fullgildi samninginn þar sem þau eiga stærstu markaðshlutdeildina í alþjóðlegri vopnasölu. 

Samningurinn ber einkenni frjálslyndisstefnu, mótunarhyggju og femínisma. Ekki er enn víst 

hvaða lönd muni fullgilda samninginn en til þess að samningurinn verði sterkur þurfa stærstu 

innflutnings- og útflutningsríki á vopnum að fullgilda hann. Öryggi kvenna er hægt að auka 

með samningnum en framkvæmd hans og eftirlit skiptir miklu máli í því samhengi. 

Inngangur 

Um heim allan hefur auðvelt aðgengi að vopnum skilað sér í mikilli þjáningu meðal fólks, 

pólitískri kúgun sem og hryðjuverkum, glæpum og ofbeldi. Afleiðingarnar eru flótti fólks frá 

heimilum sínum og heimaslóðum, mannfall, nauðganir og örkuml, svo fátt eitt sé nefnt. 

Eftirlitslaus vopnaviðskipti eru oft í andstöðu við reglugerðir öryggisráðs Sameinuðu 

þjóðanna og geta leitt til brota á mannréttindum. Þau geta þá einnig komið öryggi á heilum 

svæðum í uppnám og skemmt mörg líf. Það er vitað mál að samfélög í ríkjum sem eru hrjáð 

af vopnuðum átökum geta ekki þróast og aðstæður íbúanna batnað; það væri nær lagi að tala 

um afturför hvað þetta varðar hjá þeim.  

 Sameinuðu þjóðirnar beita sér m.a. fyrir því að halda uppi frið á alþjóðlegum 

vettvangi og að mannréttindi séu í hávegum höfð. Starfsemi þeirra nær yfir allan heim og er 

fjölbreytt. Samtökin aðstoða ríki með þeim ráðum sem þau geta: friðarumleitunum, dreifingu 

matar-og sjúkragagna, leitast við að bæta heilsu almennings, gera borgir öruggari, vernda 

flóttamenn, koma í veg fyrir fátækt sem og að berjast gegn glæpum og hryðjuverkum. Það 

sem þessi atriði hér að ofan eiga sameiginlegt er að þau geta öll verið afleiðingar vopnaðra 

átaka sem oft leiða til brota á alþjóðlegum lögum sem og mannréttindalögum, misnotkun á 

börnum, miklu falli á almennum borgurum sem og að verulega dregur úr tæknilegri og 

efnahagslegri þróun í þeim löndum sem eiga í hlut. Í þessum vopnuðu átökum er nær einungis 

notast við vopn sem fengust með eftirlitslausri sölu á vopnum, sölu sem ætti að vera ólögleg 

skv.vilja flestra ríkja heimsins. (UNODA, About the Arms Trade) 

 Aðildarríki Sameinuðu þjóðanna hafa tekið sig saman um að móta alþjóðlegar reglur 

um vopnasölu, en ekki aðeins alþjóðleg viðmið þar sem þau hafa ekkert lagalegt gildi. Með 

þetta að markmiði voru haldnar samningsumræður 18.–28. mars 2013 um samning sem 

nefnist  Arms Trade Treaty (ATT). Ekki náðist samþykkt fyrir samningnum á ráðstefnunni, en 

kosið var um hann og hann samþykktur á allsherjarþingi Sameinuðu þjóðanna 2. apríl 2013. 

Munu aðildarríki geta skrifað undir samninginn frá og með 3. júní 2013. (Control Arms, The 

Arms Trade Treaty has been Approved)  

 Ástæður fyrir ATT-samningnum um vopnaviðskipti eru margar. Vopnasala á 

alþjóðlegum markaði er mjög umfangsmikil og um háar fjárhæðir er að ræða. Þó gilda engar 

alþjóðlegar reglur um þessi viðskipti. Lönd hafa misstrangar reglur um vopnasölu og 

vopnaeign innan landamæra sinna, en ákveðin óreiða ríkir í alþjóðasamfélaginu. Þegar engar 

alþjóðlegar reglur eða viðmið eru til staðar er ekki hægt að stöðva sölu á vopnum til 

ríkisstjórna sem t.d. fremja mannréttindabrot eða koma í veg fyrir sölu vopna á svörtum 

markaði þar sem þau lenda oft í höndum glæpamanna, glæpagengja, stríðsherra og 

hryðjuverkamanna.  

Kostnaður við friðarumleitanir vegna átaka þar sem beitt er ólöglegum vopnum 

hleypur á milljörðum dollara ár hvert. Þetta eru upphæðir sem hjálparsamtök og félagasamtök 

sem vinna með mannréttindi að leiðarljósi hafa ekki yfir að ráða, og ríkisstjórnir hafa 

sjaldnast svigrúm til að bregðast við þessum kostnaði. Kostnaður vegna afleiðinga ólöglegrar 

vopnasölu er ekki aðeins fjárhagslegur fyrir ríki og hjálparsamtök heldur má einnig rekja 

manntjón til ólöglegra vopna. Sem dæmi má nefna að morð um 800 starfsmanna 

hjálparsamtaka frá árinu 2000–2010 voru rakin til vopna sem verslað hafði verið með 

ólöglega. Þetta er tala sem talsmenn ATT telja að hægt væri að draga verulega úr með harðari 

reglugerðum. (UN Conference on the Arms Trade Treaty, Home)  

Á ári hverju slasast hundruðir þúsunda manns, er nauðgað, missa heimili sín eða deyja 

þar sem rekja má hörmungarnar að stórum hluta til auðvelds aðgengis að vopnum. Í mörgum 

hlutum heimsins er mjög auðvelt að komast yfir vopn og vopnuð átök eru mjög algeng. Þegar 

vopnuðum átökum lýkur býr almenningur þó enn við svipaðar ógnir og hann gerði á meðan 

að á átökunum stóð, lög og regla hafa oft ekki náð að festast í sessi aftur og mikið af þeim 

vopnum sem notast var við í átökunum er enn á svæðinu. Með ATT væri hægt að hefta 

vopnasölu til aðila sem nota þau til að fremja t.d. stríðsglæpi og mannréttindabrot og draga úr 

neyð og mannfalli sem rekja má til þess. (ICRC, Why an Arms Trade Treaty is essential)  

Áætlað er að ein manneskja láti lífið á hverri mínútu vegna vopnaðra átaka og því sé 

samningurinn nauðsynlegur til þess að hefta ólöglegt flæði vopna til átakasvæða; vopnin 

kynda undir átökunum og auka þau og samhliða því hækkar dánartíðnin. (Reuters 2 2013) 

Mikil andstaða er við þátttöku barna
1
 í vopnuðum átökum og stríðum. Slík þátttaka 

gengur gegn öllum alþjóðlegum reglum sem og réttindum barnsins í Barnasáttmála 

Sameinuðu þjóðanna. Raunveruleikinn er hinsvegar sá að börn eru oft notuð sem hermenn í 

vopnuðun átökum víðsvegar um heim. Börnin fá vopn sem eru keypt á svörtum markaði eða 

hreinlega í gegnum ólöglega alþjóðlega vopnasölu. Þeir sem berjast fyrir réttindum barna hafa 

bent á mikilvægi þess að samþykktur verði sterkur ATT-samningur þar sem mikið af 

ólöglegri sölu á vopnum fer til aðila er nota börn í hernaði og því enda vopnin í höndum 

barnanna. Barnahermenn eru oft gerðir háðir eiturlyfjum til þess að hægt sé að ráða betur við 

þá, þeir látnir myrða vini og ættingja, berjast og eru sviptir æsku sinni.  

                                                      

1 Barn er skilgreint sem einstaklingur undir 18 ára. (International Business Times 2013)  

Ýmsar hjálparstofnanir og félagasamtök mótmæltu drögum að samningnum frá júlí 

2012 þar sem textinn þótti ekki nógu skýr og ákveðinn þegar kom að konum, börnum og 

vopnum og var farið fram á að hann verði gerður skýrari og strangari áður en og ef hann verði 

tekinn í gildi. (International Business Times 2013) 

Staða kvenna í vopnuðum átökum er oftast veik. Þegar vopnuð átök eiga sér stað verða 

konur oft fórnarlömb kynferðis- og kynbundins ofbeldis. Ofbeldi gagnvart konum takmarkast 

þó ekki aðeins við vopnuð átök heldur viðgengst það oft á tímum friðarumleitana og á tímum 

friðar. Kynferðisofbeldi gagnvart konum í vopnuðum átökum er oft beitt í þeim tilgangi að 

niðurlægja þær, fjölskyldur þeirra og samfélög; í þeim tilgangi er þeim oft nauðgað fyrir 

framan hóp fólks, oft ættingja eða nágranna sína. Konur eiga einnig á hættu að vera rænt og 

hnepptar í þrældóm þar sem þær eru oftar en ekki látnar stunda vændi. Þekkt eru dæmi af 

stúlkum niður í tíu ára sem hlutu þau örlög. Konur standa einnig oft uppi sem ekkjur í kjölfar 

vopnaðra átaka. Þá má nefna að ekki er óalgengt að konur eignist börn eftir að hafa verið 

nauðgað í kjölfar vopnaðra átaka. Oft hafa þessar konur litla möguleika á að halda sér uppi 

þar sem atvinnumögleikar fyrir konur í þróunarlöndunum eru oft mjög takmarkaðir. 

Heimilisofbeldi og nauðganir þekkjast einnig í friðsömum samfélögum.   

Talsmenn mannréttindasamtaka og félagasamtaka sem berjast fyrir réttindum kvenna 

benda á mikilvægi ATT-samningsins fyrir stöðu kvenna þar sem mikið af þeim glæpum sem 

framdir eru gegn konum eru afleiðingar á notkun á vopnum sem fengust í gegnum ólöglega 

vopnasölu. Með því að herða reglur á sölu vopna væri hægt að stemma stigu við ofbeldi 

gagnvart konum.  

Réttindi kvenna eru vel skilgreind í alþjóðalögum en ekki í sáttmála Sameinuðu 

þjóðanna eða Genfar- sáttmálanum en diplómatar sem vinna að afvopnun styðjast helst við 

það efni. Hinsvegar hefur öryggisráð Sameinuðu þjóðanna viðurkennt réttindi kvenna í 

ályktunum sínum. Baráttufólk fyrir kvenréttindum hefur bent á mikilvægi þess að í ATT-

samningnum verði sérstaklega tekið á kynbundnu ofbeldi og öryggi kvenna tryggt. Gera skuli 

grein fyrir tengslunum milli kvenna, öryggis og vopnaeftirlits þegar horft sé til kynbundins 

ofbeldis. Skýrt skuli tekið fram í samningnum að ekki skuli heimila sölu á vopnum til aðila 

eða ríkja þar sem möguleiki er á að vopnin verði notuð í kynbundnum glæpum, eins og t.d. 

nauðgunum. (Open Democracy, The Arms Trade Treaty: Why women?) 

 Í ljósi umræðunnar um þessi mál langaði mig til að skoða hversu líklegt er að ATT-

samningurinn auki öryggi kvenna í heiminum. Í því sem hér fer á eftir verður því reynt að 

svara hversu líklegt það sé að Arms Trade Treaty (ATT) verði sterkur samningur og í 

framhaldi af því hvort hann geti aukið öryggi kvenna í heiminum.  

 Greining mín á ATT-samningnum var unnin á meðan verið var að ganga frá honum og 

studdist ég við fræðilegar heimildir til þess að skilja hann og greina. Ritgerðin er blanda af 

heimildaritgerð og frumrannsókn þar sem enginn hefur áður unnið með gögnin sem ég notast 

við í sama tilgangi. Ég er ekki hlutlaus gagnvart umfjöllunarefninu því ég er mjög hlynnt 

ATT-samningnum og framkvæmd hans. Ég aðhyllist femínískar skoðanir og tel því mikilvægt 

að skoða samninginn út frá þeim.  

Við vinnslu ritgerðarinnar fylgdist ég með ferli samningsins í gegnum fréttaveitur og 

skýrslur á netinu og upplýsingar á vefsíðu Sameinuðu þjóðanna. Ég las fræðigreinar, skoðaði 

tölfræðilegar upplýsingar, las drög að samningnum og hann sjálfann og skýrslur um 

ráðstefnurnar frá Sameinuðu þjóðunum og las mér til um persónulega reynslu tengda 

samningnum frá aðilum er að honum komu. Þá tók ég viðtal við Söruh Taylor, 

framkvæmdastjóra frjálsu félagasamtakanna Working group on Women, Peace and Security 

sem hefur unnið að samningnum, og Cynthiu Enloe, sem er femínískur höfundur og 

fræðimaður, til þess að öðlast betri skilning á samningnum og framkvæmd hans og hvernig 

hann getur stuðlað að bættu öryggi kvenna. Viðtalið við þær tók ég í Hörpu í Reykjavík 12. 

apríl og stóð það yfir í 25 mínútur. Þá hafði ég samband við fastafulltrúa Íslands hjá 

Sameinuðu þjóðunum, Grétu Gunnarsdóttur, sem var fulltrúi Íslands á ráðstefnunni sem kom 

mér í samband við Jón Erling Jónsson sem er einn af fulltrúum Íslands hjá Sameinuðu 

þjóðunum og vann að samningnum. Ég tók um klukkutíma langt viðtal við hann í gegnum 

síma þar sem ég var í Reykjavík og hann í New York. Ég sat ráðstefnu í Hörpu 11. og 12. 

apríl 2013 þar sem fjallað var um verndun mannréttinda og alþjóðalög til þess fá dýpri 

skilning á samningnum og tilgangi hans. Við skil þessarar ritgerðar var ekki búið að opna 

fyrir staðfestingu á samningnum, en aðildarríki Sameinuðu þjóðanna geta samþykkt 

samninginn frá og með 3. júní 2013 í höfuðstöðvum Sameinuðu þjóðanna í New York.  

1 Kenningar í alþjóðastjórnmálum 

Kenningar eru tæki stjórnmálafræðinga til þess að skoða atburði og greina þá, tæki til að skilja 

hvað gengur á. Ekki er hægt að ræða um eina kenningu heldur eru til nokkrir kenningaskólar 

sem útskýra hinn stjórnmálafræðilega veruleika, t.d. ákvarðanir og atburði, með ólíkum hætti. 

Kenningarnar eru mismunandi eins og þær eru margar; í sumum er mesta áherslan lögð á 

heim stjórnmálanna og valdabaráttuna þar á meðan í öðrum er frekar horft á ójafnvægi í 

valddreifingu í samfélögum, breytingar á samfélögum og velferð. Kenningarnar eiga þó allar 

sameiginlegt að horft er á valdabaráttu, en frá mismunandi sjónarhornum. (Stoker og Marsh 

2010, 7–8) 

Kenningar voru margar hverjar fyrst smíðaðar með fullvalda ríki sem viðfangsefni. 

Með aukinni hnattvæðingu hafa áherslur færst yfir á alþjóðastjórnmálin og þar með gerð 

tilraun til að útskýra hegðun ríkja í alþjóðasamfélaginu. Kenningar geta gefið mismunandi 

svör við sömu spurningu, enda byggjast þær á ólíkum áherslum. Oft er þó hægt að heimfæra 

ákveðna hegðun geranda yfir á tiltekna kenningu, það er hún á vel við boðskap þeirrar 

kenningar. Fyrst og fremst eiga kenningar þó að vera tæki til þess að einfalda og skilja 

kjarnann frá hisminu. (Smith, Baylis og Owens 2008, 3–4) Í þessum kafla fer ég yfir nokkrar 

kenningar innan alþjóðastjórnmála en ég mun svo nota þær til þess að greina ATT-

samninginn síðar í ritgerðinni.  

 

1.1 Raunsæistefna (e. realism) 

Sú kenning sem er hvað mest notuð í alþjóðatengslum og stjórnmálum er raunsæistefnan. 

Hugsunarhátt raunsæisstefnunnar má rekja allt aftur til fræðimanna á borð við Þúkýdídesar 

(460–406 f. Kr.), Niccolo Machiavelli (1469–1527), Thomas Hobbes (1588–1679) og Jean-

Jacques Russeau (1712–1728) en þessir hugsuðir og fræðimenn boðuðu það að leiðtogar 

skyldu tryggja öryggi ríkisins. Ríkið í raunsæisstefnunni er lykilgerandi í alþjóðasamskiptum 

og á að sækjast eftir hlutfallslegum völdum, þar sem það er talið vera í stöðugri samkeppni 

við önnur ríki. Þá er það í verkahring leiðtogans að verja ríkið í hinu óvinsamlega umhverfi 

sem einkennir alþjóðasamfélagið. (Barnes og Schmidt 2008, 92) 

Raunsæisstefnan er enn ráðandi kenning þegar alþjóðastjórnmál eru skoðuð. Ein helsta 

ástæðan fyrir sterkri stöðu raunsæisstefnunnar er sú að þar er lögð áhersla á að stöðugleika 

skuli náð með styrkleika, hagsmunir settir ofar hugmyndafræði og að stórveldi geti lifað 

saman, en einnig að ríki geti hámarkað hagsmuni sína í hinu fjandsamlega umhverfi sem oft 

einkennir alþjóðstjórnmálin. Eitt af lykilatriðunum rænsæisstefnunnar er valdajafnvægi. Með 

valdajafnvægi er hægt að koma í veg fyrir það að eitt ríki eða ríkjabandalag drottni yfir 

öðrum. (Barnes og Schmidt 2008, 92) 

Greina má þrjá grunnþætti í raunsæisstefnunni: ríkið, það að lifa af og sjálfshjálp. 

Aðalgerandi raunsæisstefnunnar er fullvalda ríki. Lögmæti ríkisins er því nauðsynlegt til þess 

að það geti beitt valdi sínu innan landamæra sinna. Ríkið er í aðalhlutverki, en eitt af 

einkennum fullvalda ríkis er að það eitt hefur leyfi til að beita valdi í þeim tilgangi að 

viðhalda reglunum innan þess. (Barnes og Schmidt 2008, 100) 

Í raunsæisstefnunni er það boðað að vandamál liggi ekki innan ríkjanna heldur utan 

þeirra. Í alþjóðasamfélaginu ríkir stjórnleysi sem felst í því að engin æðri yfirvöld eru til 

staðar sem setja reglur yfir alþjóðasamfélagið og sjá til þess að allt fari rétt og sanngjarnt 

fram, eins og stjórnvöldum ber að gera innan ríkjanna. Í stjórnleysinu sem ríkir keppast ríki 

um vald og öryggi; græði einn aðili er það á kostnað annars sem tapar. (Barnes og Schmidt 

2008, 101) 

Samkvæmt raunsæisstefnunni er það að lifa af meginmarkmið allra ríkja því að lifa af 

fylgir öryggi sem er nauðsynlegt þegar ríkin fylgja grunneðli sínu og sækjast eftir valdi. Þá er 

það eitt af hlutverkum ríkisleiðtogans að tryggja öryggi innan síns ríkis. Af þeim sem 

aðhyllast raunsæisstefnu er hópur sem styðst við kenningar Machiavellis og lítur svo á að 

gæta verði hags ríkisins þó það verði á kostnað íbúa þess. Þegar áherslan á öryggi ríkja og það 

að þau lifi af verður svo mikil myndast stundum þrýstingur á að rýmka ýmsar reglur sem geta 

hindrað öryggi ríkisins. Þetta hafa t.d. bandarísk stjórnvöld gert í baráttunni gegn 

hryðjuverkum, en þetta er eitt af þeim atriðum sem raunsæisstefnan hefur sætt gagnrýni fyrir. 

Eins og fram hefur komið ríkir stjórnleysi á alþjóðavettvangi, þar eru engin yfirvöld til að 

leita hjálpar hjá, enginn neyðarsími sem hægt er að hringja í þegar í harðbakkann slær. Því er 

nauðsynlegt fyrir ríki að geta veitt sér sjálfshjálp. Samkvæmt raunsæisstefnunni getur ríkið 

ekki treyst á aðra en sig sjálft. (Barnes og Schmidt 2008, 100–102) 

Þeir er aðhylltast raunsæisstefnu efast um tilvist alþjóðlegra siðferðislegra lögmála og 

telja ekki réttlætanlegt að leiðtogar ríkja láti hagsmuni ríkisins víkja fyrir siðferðislögmálum. 

Segja má að raunsæismenn hvetji að vissu leyti leiðtoga til þess að halda sig frá 

siðferðislögmálum. (Barnes og Schmidt 2008, 92–93) 

 

Gagnrýni 

Raunsæisstefnan hefur, eins og aðrar stefnur í stjórnmálafræði, sætt töluverðri gagnrýni. Bent 

hefur verið á að hún útskýri ekki hegðun gerenda sem eru óháðir ríkjum og að hlutverk og 

mikilvægi ríkja sé að minnka vegna þessara gerenda. Þá útskýri hún ekki íhlutanir af 

mannúðarástæðum sem og átök innan landamæra. Því hefur verið haldið fram að 

raunsæisstefnan hafi sungið sitt síðasta, að sökum hnattvæðingar og aukinna alþjóðlegra 

samskipta sé kenningin ekki lengur hentug. (Barnes og Schmidt 2008, 94)  

 

1.2 Frjálslyndisstefna (e. liberalism) 

Fræðilegar áherslur í alþjóðastjórnmálum á 20. öld hafa mikið sveiflast milli raunsæisstefnu 

og frjálslyndisstefnu. Við lok seinni heimstyrjaldarinnar gætti sterkra áhrifa 

frjálslyndisstefnunnar við stofnun Sameinuðu þjóðanna, en áhrifin dvínuðu stuttu síðar við 

upphaf kalda stríðsins. Vinsældir frjálslyndisstefnunnnar jukust aftur við lok kalda stríðsins en 

áherslan færðist aftur yfir á raunsæisstefnuna í kjölfar árásarinnar á tvíburaturnana í New 

York í Bandaríkjunum árið 2001 og aðgerðir Bandaríkjanna í kjölfarið af henni. (Dunne 2008, 

110) 

Frjálslyndisstefnan er ein af afurðum upplýsingarinnar.
2
 Innan ríkja boðar hún pólitískt 

frelsi, lýðræði, stjórnarskrárbundin réttindi, frelsi einstaklingsins og jafnrétti allra fyrir lögum. 

(Burchill 2005, 55) Á alþjóðavettvangi leitast þeir sem aðhyllast frjálslyndisstefnuna m.a. til 

að finna leiðir til að tryggja frið og útrýma stríðum. Frjálslyndir fræðimenn telja að lykillinn 

að varanlegum frið felist í því að ríki styðjist við lýðræði sem stjórnarform og frjáls viðskipti 

frekar en heimila ríkisafskipti í atvinnu- og viðskiptalífinu. Einn af fræðimönnum 

frjálslyndisstefnunnar er Immanuel Kant sem boðaði náttúrulögin svokölluðu, hann hélt því 

fram að friður gæti verið varanlegur þar sem náttúrulögin beindu fólki í átt að samvinnu og 

friðsemd, stríð væri því ónáttúrulegt og að sama skapi óskynsamlegt. Stríð séu afurð 

ólýðræðislegra ríkja, tilraun þeirra til að auka völd sín og ríkidæmi. Kant hélt því fram að 

lýðræðisríki færu ekki í stríð við hvert annað, svokallaður lýðræðisfriður (e. democratic 

peace) myndi ríkja. (Burchill 2005, 58–59) 

Í frjálslyndisstefnunni er undirstrikað mikilvægi þess að viðhalda reglum ríkisins og að 

ekki sé brotið á mannréttindum íbúanna. Sé það óheimilt fyrir einstakling að taka þátt í 

glæpsamlegu athæfi gildi það sama fyrir ríkin. Grunnhugsunina að alþjóðlegum 

mannréttindalögum er hægt að greina hjá upphafsmönnum frjálslyndisstefnunnar. Samkvæmt 

þeim eru mannréttindi fæðingarréttur allra, óháð kyni, kynþætti eða stéttarstöðu. Þá hafa ríki 

                                                      

2 Tímabil í vestrænni hugsun og menningu. Upplýsingin hófst á 18. öld og varði fram að miðri 19. öld. Upplýsingin stuðlaði 

að framförum í vísindum, stjórnmálum og heimspeki sem lögðu grunninn að þeim vestræna heim sem við þekkjum nú. 

(Standord Encyclopedia of Philosophy, Enlightenment ) 

http://plato.stanford.edu/entries/enlightenment/

náttúrurétt eins og einstaklingarnir. Ríki sem virða mannréttindi íbúa sinna eru ólíklegri til að 

hegða sér á óábyrgann og árásargjarnan hátt í alþjóðasamfélaginu. Fylgismenn 

frjálslyndisstefnunnar telja að með sáttmálum sem krefjast alþjóðlegs samþykkis sé hægt að 

halda uppi frið og siðlegum samskiptum í alþjóðasamfélaginu. (Burchill 2005, 66–67) 

Í frjálslyndisstefnunni er lögð áhersla á frjáls viðskipti en samkvæmt henni er hægt að 

draga úr líkum á átökum milli ríkja með því að skapa sameiginlega hagsmuni í viðskiptum 

með efnahagslegri samvinnu milli ríkja. Með því hefðu ríki hagsmuni af velferð annarra ríkja 

og að þau héldu friðinn. Með auknum viðskiptum þvert á ríkjamörk dregur úr verðmæti 

landvinninga fyrir ríkin sem var áður fyrr mikill hvati fyrir átökum milli ríkja. (Burchill 2005, 

64–65) 

Þeir er aðhyllast frjálslyndisstefnu eru sammála stuðningsmönnum raunsæisstefnunnar 

um að stríð sé hluti af heimsmynd stjórnleysisins en munurinn liggur í því að þeir telja 

stjórnleysið ekki vera rót stríðsins eins og boðað er í raunsæisstefnunni. Í frjálslyndisstefnunni 

eru ástæður stríðs raktar til nýlendustefnu, valdaójafnvægis og ólýðræðislegra stjórnarhátta, 

svo dæmi séu tekin. (Dunne 2008, 111) 

Í frjálslyndisstefnunni voru kynntir til sögunnar nýir gerendur í alþjóðastjórnmálum, 

þverþjóðlega gerendur eins og alþjóðleg fyrirtæki og félagasamtök sem eru óháð einstökum 

ríkjum. Þetta breytti því hvernig horft var á alþjóðastjórnmál; þjóðríkin voru ekki lengur það 

eina sem þyrfti að skoða þegar horft væri á alþjóðasamskipti, líta þyrfti á samstarf ríkjanna og 

þessara gerenda sem eru óháðir einstökum ríkjum. Lögð er áhersla á samstarf milli ríkja og 

stofnana. (Dunne 2008, 114–115) 

 

Gagnrýni 

Helsta gagnrýnin á frjálslyndisstefnuna er sú að hún sé stefna hinna efnaðri Vesturlanda. 

Mikið af alþjóðlegum stofnunum eigi rætur sínar að rekja til Vesturlanda og starfi undir 

áhrifum frá þeim. Þróunarlöndin verði meira og meira undir valdi Vesturlanda. Þá er athygli 

vakin á lýðræðishallanum. Á alþjóðlegum vettvangi er öryggisráð Sameinuðu þjóðanna helsti 

vörður friðarins. Öryggisráðið samanstendur af 15 ríkjum, þar af fimm með neitunarvald. 

Ríkin sem hafa neitunarvald eru sigurvegarar seinni heimstyrjaldarinnar: Bandaríkin, 

Bretland, Frakkland, Kína og Rússland (áður Sovétríkin). Þessi lönd geta því með 

neitunarvaldi sínu komið í veg fyrir ákvarðanir í öryggisráðinu og hafa því gríðarleg völd þar 

en með því þykir halla mikið á lýðræðið.  (Dunne 2008, 118–119) 

1.3 Mótunarhyggja (e. constructivism) 

Mótunarhyggjan felur það í sér að fólk hegði sér eða geri ákveðna hluti vegna félagslegrar 

mótunar. Það séu atriði eins og trúarskoðun, einkenni eða venjur sem móti hegðun fólks og 

hvernig það sér heiminn. Eins og í frjálslyndisstefnunni er í mótunarhyggjunni sjónum beint 

að stofnunum, en þó frá öðru sjónarhorni því hlutverk stofnana skv. mótunarhyggju er að þær 

eru einn af mótunaraðilunum.  

 Rekja má mótunarhyggju að miklu leyti til verka Durkheim frá lokum 19. aldar. Hann 

hélt því fram að heimurinn starfaði ekki eftir náttúrulögmálum heldur félagslegri aðstöðu og 

menningu og að samfélög mótuðu mismunandi sjálfsmyndir og trú. (Parsons 2010, 80–81) 

Við lok kalda stríðsins mætti segja að mótunarhyggjan hafi hafið innreið sína af 

fullum krafti, en ástæðu þess má rekja til þess að hinar kenningarnar náðu ekki að spá nógu 

vel fyrir um lok þess. (Parsons 2010, 82) 

Mótunarhyggjan skiptist í margar minni greinar sem hafa mismunandi nálganir á 

grunnáherslur mótunarhyggjunar. (Parsons 2010, 98) Hinar ýmsu nálganir þeirra sem 

aðhyllast mótunarhyggjuna eiga það þó allar sameiginlegt hvernig þær skilgreina formgerð 

alþjóðakerfisins og hvernig hún mótar einkenni, hagsmuni og utanríkisstefnur ríkja. Þá eru 

þær í grunninn sammála um hvernig ríki og gerendur óháðir ríkjum endurnýja þessa formgerð 

og jafnvel breyta henni. (Barnett 2008, 161–162) 

 Mótunarhyggjan er félagsleg kenning frekar en sjálfstæð kenning um alþjóðastjórnmál 

eins raunsæisstefnan og frjálslyndisstefnan. Í mótunarhyggjunni er horft á sambandið milli 

geranda og byggingar, t.d. hvernig samskipti eru milli ríkja og síðan hvernig bygging 

alþjóðstjórnmálanna er. Mismunandi er innan mótunarhyggjunar hvort áhersla sé lögð á 

gerendur eða byggingu. Í mótunarhyggjan er því horft á félagslega uppbyggingu veruleikans. 

Hagsmunir og einkenni gerenda eru félagslega mótuð, gerendur verða ekki til á undan 

samfélaginu heldur er það samfélagið sem mótar þá. Atriði eins og peningar, flóttamenn, 

hryðjuverk, mannréttindi og fullveldi eru búin til og verða að félagslegri staðreynd. Þau væru 

ekki til ef við sættumst ekki á að þau væru til.  

Þegar áhersla er lögð á félagslega mótun í raunveruleikanum verður líka að setja 

spurningarmerki við margt af því sem tekið er sem sjálfsögðu. Sá veruleiki sem við þekkjum 

núna, er hann t.d. sá hentugasti? Fyrirkomulagið eins og við þekkjum núna þarf ekki að standa 

óbreytt, atburðir geta breytt heimsmálunum töluvert, t.d. hafa viðbrögð Bandaríkjamanna við 

árásinni á tvíburaturnana í Manhattan 2001 breytt alþjóðastjórnmálum mikið. Einnig má ekki 

gleyma að sjónarhorn skiptir máli, heimsmynd einstaklinga er mismunandi eftir því hvar í 

heiminum þeir búa. (Barnett 2008, 162–164).  

Alexander Wendt lagði fram þá staðhæfingu að „stjórnleysi er það sem ríki túlka sem 

stjórnleysi“ 
3
, það er segja að heimssýn ríkja er mismunandi og þar af leiðandi skilningur 

þeirra og mat á aðstæðum. Gerendur geta túlkað hugtök með mjög misjöfnum hætti, oft er 

ekki ein almenn skilgreining á þeim. Þannig getur sú menning sem túlkunin á rætur sínar í 

skipt gríðarlegu máli. Hugtök eins og þróun, mannréttindi, öryggi, íhlutun af 

mannúðarástæðum og fullveldi hafa mismunandi þýðingu eftir menningarheimum og getur 

það verið mikið kappsmál fyrir ríki og stofnanir sem eru óháðar ríkjum að fá sína 

skilgreiningu viðurkennda. (Barnett 2008, 164) 

Eitt af kjarnaviðfangsefnum alþjóðastjórnmála og -kenninga er vald. Oftast er litið á 

vald sem getu eins ríkis til að stjórna öðru ríki og fá það til að gera eitthvað sem það myndi 

annars ekki gera. Hér eru því í aðalhlutverkum hernaðarstyrkur og efnhagslegur styrkur. 

Mótunarhyggjan hefur bætt við valdaskilgreininguna að valdið getur bæði verið efnislegt og 

hugmyndafræðilegt. Sem dæmi um það má nefna það sem hefur verið kallað „naming and 

shaming“ sem aðgerðarsinnar í mannréttindum styðjast við. Það byggist m.a. á því að ríkjum 

er ekki sama um mannorð sitt og í því felst vald sem hvorki er af hernaðarlegum eða 

efnahagslegum toga. (Barnett 2008, 167)  

Stundum notast fræðimenn við mótunarhyggju samhliða raunsæisstefnu eða 

frjálslyndisstefnu, t.d. til þess að skilja betur hvernig einleiki mótar hagsmuni ríkja. Það að 

beita fleiri en einni kenningu til skilnings á því hvernig heimurinn virkar er eitthvað sem 

fræðimenn ættu alltaf að hafa hugfast, við það getur sjóndeildarhringurinn víkkað verulega. 

(Barnett 2008, 165–167) 

Í mótunarhyggju er horft á heiminn og og spurt af hverju hann er eins og hann er. Þeir 

þættir sem gera alþjóðastjórnmálin að því sem þau eru núna eru skoðaðir og öðrum 

möguleikum velt fyrir sér. Hugmyndir geta mótað það hvernig heimurinn lítur út. Í 

mótunarhyggjunni er ekki lögð fram spá fyrir fyrir reglufestu eða tilhneigingar í 

alþjóðastjórnmálum, miklu frekar er þar hvatt til að þessa þætti skuli rannsaka og skoða, ekki 

taka sem sjálfsögðum hlutum. (Barnett 2008, 171) 

 

Gagnrýni 

Friedrich Kratochwil heldur því fram að mótunarhyggja sé stefna en ekki kenning. Væri 

mótunarhyggjan kenning væri hún kenning um ferli en ekki raunverulegar niðurstöður. Að 

hans mati vantar meira af þeim þáttum sem einkenna stjórnmálakenningar í mótunarhyggjuna. 

                                                      

3 „Anarchy is what states make of it.“ Alexander Wendt. (Barnett 2008, 164) 

Annar veikur blettur á mótunarhyggjunni er að hún krefst þess af þeim sem beitir henni að afli 

sér mikils magns gagna til þess að geta greint málin rétt. Að rannsaka afmarkað efni út frá 

mótunarhyggju getur tekið marga mánuði sökum undirbúningsvinnu, mótunarhyggja er því 

ekki nein hjáleið – þó sumir telji það hreint ekki vera galla heldur kost. (Hopf 1998, 196–198) 

 

1.4 Femínismi (e. feminism) 

Femínískar kenningar ruddu sér til rúms innan alþjóðasamskipta við lok níunda áratugarins og 

byrjun þess tíunda. Í femínismanum var lögð áhersla á það hvernig kenningar 

alþjóðasamskipta gætu þróast og skilningur á alþjóðasamskiptum breyst til hins betra ef 

reynsluheimi kvenna væri gefinn gaumur. Femínistar héldu því fram, og halda enn fram, að 

með kynjagreiningu sé hægt að skilja áhrif ríkja- og alþjóðakerfisins á bæði karla og konur. 

Femínistar sem beindu sjónum sínum að alþjóðastjórnmálum endurskoðuðu mörg lykilhugtök 

í fræðunum eins og sjálfræði, ríkið og öryggi. Femínistar sem fjallað hafa um 

alþjóðasamskipti hafa dregið athyglina að ósýnileika kvenna og kynjaðan valdastiga körlum í 

hag í alþjóðastjórnmálum og -samskiptum. Femínistar hafa sett fram spurningar um ástæðu 

þess að konur eru í miklum minnihluta í valdstöðum í ríkjum heimsins og hvaða áhrif það hafi 

á uppbyggingu og framkvæmdir innan alþjóðastjórnmála. (Tickner og Sjoberg 2010, 196) 

Innan femínískra kenninga í alþjóðasamskiptum er að finna fjölmörg fræðileg 

sjónarhorn. Þeir sem aðhyllast þessi fræðilegu sjónarhorn greinir á um margt en hafa þó það 

sameiginlega markmið að leita skýringa á undirokun kvenna og finna að leið að jafnræði 

kynjanna. (Tickner og Sjoberg 2010, 197–198) 

Í greiningu á ATT-samningnum síðar í ritgerðinni verður fjallað almennt um 

femínisma og þá er átt við öll þessi sjónarhorn í heild sinni nema annað sé tekið fram. Helstu 

sjónarhornin sem stuðst verður við eru frjálslyndur femínismi, síðnýlendu femínismi, 

sjónarmiðsfemínismi og póst-módernískur femínismi. (Smith og Owens 2008,181–184) 

Í femínisma í alþjóðasamskiptum er áhersla lögð á mikilvægi kvenna í 

alþjóðstjórnmálum og samskiptum og það hvernig konur eru útilokaðar frá áhrifastöðum og 

komið í veg fyrir að þær geti tekið fullan þátt í stjórnmálum. Cynthia Enloe, sem er einn af 

fyrstu femínísku fræðimönnunum í alþjóðasamskiptum og hallast að frjálslyndum femínisma, 

spurði hvar konurnar væru í alþjóðastjórnmálum og hvatti fólk til að velta því fyrir sér. Með 

því að sýna fram á ákaflega rýran þátt kvenna í alþjóðastjórnmálum sagði hún að hægt væri að 

draga athyglina að mikilvægi þátttöku þeirra í þeim. (Smith og Owens 2008, 181–182) 

Mikið ójafnræði er í alþjóðastjórnmálum. Konur eiga mun erfiðara með að komast að 

og koma á framfæri sínu sjónarhorni og reynslu, reynslu sem er allt önnur en karla. Konur eru 

ekki síður hæfar en karlar til þátttöku í alþjóðastjórnmálum, en hin ómeðvitaða samfélagslega 

samþykkt um yfirburði karla á því sviði má rekja til kyngervis. Hugmyndir okkar um kynin 

eru félagslega mótuð og móta kyngervi karla og kvenna. Kyngervið spilar stórt hlutverk því 

það hefur mótað skoðanir okkar varðandi fjölmarga þætti, m.a. stjórnmál og þátttöku í þeim 

og kynjuð valdakerfi í samfélaginu. (Smith og Owens 2008, 182–183) 

Í síðnýlendu femínisma er horft á kyn, stétt og kynþátt og áhersla lögð á að skoða 

misskiptingu gæða og vinnu á hinum alþjóðlega markaði. Ekki er nóg að fara fram á jafna 

stöðu karla og kvenna í hinu klassíska formi vestræns lýðræðis því það hunsi gjörsamlega 

konur í suðrinu en þær eru oftast fátækar. Hagsmunir og neyð kvenna í vestrinu og svo hinum 

fátækari hluta heimsins eru ekki endilega þeir sömu. (Smith og Owens 2008, 184). 

Femínistar í alþjóðasamskiptum skilgreina öryggi á breiðan hátt í mörgum víddum, 

sem útrýmingu allra tegunda ofbeldis, sama hvort það sé andlegt, líkamlegt, formgert eða 

vistfræðilegt. Samkvæmt skilgreiningu þeirra eru öryggisógnirnar m.a. heimilisofbeldi, 

nauðganir, fátækt, kynjuð undirokun, eyðing á náttúrunni sem og stríð. Flestar greiningar 

femínista á öryggi byrja neðan frá, þ.e.a.s. á einstaklingunum eða samfélaginu, og feta sig 

síðan upp, en í flestum öðrum kenningum er fyrst horft á ríkið eða alþjóðlega kerfið. Þá hafa 

femínistar í alþjóðasamskiptum sýnt fram á tengingu milli öryggi einstaklingsins og ríkja og 

alþjóðlegra stjórnmála. (Tickner og Sjoberg 2010, 203–204) 

Að mati femínista í alþjóðasamskiptum þarf að spyrja kynjaðra spurninga þegar horft 

er á alþjóðastjórnmál og -samskipti. Fræðimenn þurfa að vera meðvitaðir um að kenningar eru 

byggðar af körlum sem styðjast við sína reynslu. Gerendur í alþjóðasamfélaginu verða að 

spyrja sjálfa sig þeirrar spurningar hvernig stefnur þeirra og hugmyndir hafa áhrif á konur og 

veruleika þeirra og hvort að skortur á sjónarhorni kvenna hafi mögulega áhrif á 

ákvarðanatöku þeirra við stefnumótun. (Tickner og Sjoberg 2010, 209–210) 

Femínískar kenningar í alþjóðasamskiptum hafa það því að markmiði að skilja betur 

stöðu kvenna, benda á misrétti og finna leiðir til jafnræðis. Hafa þarf í huga að staða kvenna 

er ólík eftir heimshornum sem og reynsluheimur þeirra. Með beitingu femínískra kenninga má 

skilja betur mismunun og stöðu kvenna, en það sjónarhorn gleymist oft í öðrum kenningum 

um alþjóðasamskipti, en er þó nauðsynlegt til að fá á þeim fullan skilning.  

2 Alþjóðalög 

Alþjóðalög eru kerfi reglna og lögmála sem stjórna alþjóðlegum samskiptum milli fullvalda 

ríkja og annarra stofnana sem lögin ná yfir eins og Sameinuðu þjóðanna og 

Afríkusambandsins. Alþjóðalög eru samin af ríkjum og er ástæða laganna oftast hagsmunir 

ríkjanna eða stofnana sem ríkin tengjast. Reglur alþjóðalaga ná yfir langflesta anga 

alþjóðlegra samskipta og athafna. Þegar kemur að framkvæmd alþjóðlegra laga verður að hafa 

það í huga að þau eru samofin samningslipurð, stjórnmálum og framferði í alþjóðlegum 

samskiptum. Til þess að ATT-samningurinn verði að alþjóðalögum þarf hann að fara í 

gegnum ákveðið ferli. Í þessum kafla verður gert grein fyrir því hvernig alþjóðlegir samningar 

verða að alþjóðalögum og hvernig staða kvenna er innan þeirra.  

 Deilt hefur verið um hvort alþjóðalög séu almennt til. Ein helsta röksemdin fyrir 

alþjóðalögum er sú að ríkin viðurkenna þau. Ein helstu rökin gegn alþjóðalögum er að þau séu 

ekki „alvöru lög“ vegna þess að erfitt er að stjórna því hvernig þeim er framfylgt. Í þessari 

ritgerð verður sú afstaða tekin að alþjóðalög séu gild þar sem ríki viðurkenna þau og leggja 

sig fram við að fylgja þeim.  

Alþjóðalög virka á allt annan hátt en landslög. Innanríkislög ná yfir alla aðila ríkisins, 

hvort sem þeir hafa formlega veitt samþykki eður ei. Á hinum alþjóðlega vettvangi gildir 

fullveldisregla ríkja, alþjóðalög ná því ekki yfir ríki nema þau hafi samþykkt lögin. Ef 

einstaklingur fremur glæp innan landamæra ríkis er hann handtekinn og dæmdur eftir 

innanríkislögum þess lands. Brjóti gerandi (sem getur verið ríki, stofnun, samtök o.s.frv.) af 

sér á alþjóðlegum vettvangi er engin alþjóðleg lögregla til þess að stoppa hann og handtaka. 

(Dixon 2007, 3–6) 

Alþjóðlegt lagakerfi er langt frá því að vera fullkomið regluverk. Það byggist á 

pólitískum vilja fullvalda ríkja, ef ríkin telja ástand vera ásættanlegt er engu hægt að breyta. 

Stofnanir eins og Sameinuðu þjóðirnar geta haft frumkvæði að breytingum eða nýjum lögum 

en völdin eru alltaf í höndum ríkjanna. (Dixon 2007, 13) 

Eins og fram hefur komið eru alþjóðalög sköpuð af ríkjunum. Ríkin búa til alþjóðalög 

með ráðstefnum og samningum. Samningarnir geta verið á milli tveggja ríkja eða á milli 

margra ríkja og eru oftast niðurstaða langra og erfiðra málamiðlana og samningsviðræðna. 

Þegar samningur hefur orðið að lögum er hann aðeins bindandi fyrir þær þjóðir sem að honum 

standa og hafa samþykkt hann. Alþjóðlegum samningum er ekki hægt að þvinga upp á ríki 

heldur verða þau að samþykkja þá. (Dixon 2007, 26–27) Alþjóðlegur samningur er 

skilgreindur sem alþjóðleg sátt sem ríki hafa komist að niðurstöðu um á skriflegan máta með 

viðmið af alþjóðlegum lögum. (Wallace 2002, 231) Eitt mikilvægasta framlag til alþjóðlegra 

laga var Vínarsamningurinn um alþjóðasamningarétt árið 1969 sem tók gildi árið 1980 og 

gildir því aðeins um samninga gerða eftir 1980 og aðeins um ríki sem hafa samþykkt ákvæði 

hans. Tilgangur hans var að gera umhverfi alþjóðalaga skýrara sem er nauðsynlegt til að áhrif 

þeirra verði sem skilvirkust. (Dixon 2007, 59–60)  

Þegar samningur verður að alþjóðalögum fer hann í gegnum ákveðið ferli. Á 

einfaldaðan hátt má útskýra þetta ferli með eftirfarandi hætti: Fyrst þurfa viðkomandi ríki að 

samþykkja samninginn á samkomu þar sem hann er saminn og samið um alla þætti hans. 

Ríkin velja sér þá fulltrúa sem fer með það hlutverk fyrir þeirra hönd. Að því loknu þarf að fá 

samþykki fyrir samningnum innan hvers ríkis og koma ákvæðum hans í landslög viðkomandi 

ríkis, með öðrum orðum þá þarf að fullgilda samninginn innan ríkisins. Misjafnt er eftir 

löndum hvaða aðilar þurfa að samþykkja samninginn og með hvaða hætti svo hann verði 

fullgildur. Í Bandaríkjunum þarf t.d. 2/3 hluta öldungadeildarinnar til að fá samning 

samþykkktan sem landslög. Stundum eru gerðar kröfur um ákveðinn lágmarksfjölda ríkja til 

að fullgilda samninginn áður en hann tekur gildi og verður að alþjóðalögum. (Dixon 2007, 

62–64) 

 

2.1 Alþjóðalög og konur 

Femínískir lagasérfræðingar halda því fram að lög séu kynjuð. Lög eru byggð í kringum 

karllæga hugsun og einkennast af karllægum eiginleikum. Þá eru eru þau viðmið sem lög 

styðjast við yfirleitt sköpuð af hvítum gagnkynhneigðum karlmönnum úr millistétt. Í lögum er 

forðast að skilgreina kyn eða ýta undir mismunun byggða á kyni, lög eiga almennt að vera 

kynlaus. Þegar lög eru skrifuð í kynjahlutleysi, þ.e.a.s. þegar ekki er tekið fram eitt kyn og 

lögin samin af einsleitum hóp, verða margir minnihlutahópar ósýnilegir. Þrátt fyrir 

kynhlutleysi sitt taka lögin þannig upp sértæka kynjaða eiginleika. Það mætti segja að lög 

banni mismunun byggða á kyni en rótfesti og geri ráð fyrir og jafnvel kröfur til kynjaðrar 

mismununar, það er mismununar byggðri á kyngervi. Kynjuð lög geta síðan leitt til 

mismununar byggðri á kyni sem upprunalegur tilgangur þeirra var að forðast. (Davies 1997, 

28–30)  

Helstu grunnstoðir alþjóðlegra laga eru ríki og alþjóðlegar stofnanir, en í báðum 

tilvikum er ósýnileiki kvenna áberandi. Valdabygging innan ríkja er í langflestum tilfellum 

mjög karllæg og óalgengt að konur sitji í valdastöðum. Að sama skapi eiga konur erfitt 

uppdráttar í alþjóðlegum stofnunum og er sjaldgæft að þær nái áhrifa og valdastöðum þar. 

(Charlesworth, Chinkin og Wright 1991, 621– 622) Þó að alþjóðalög eigi við um ríki hafa þau 

mikil áhrif á einstaklinga innan þeirra. Reynsla kvenna af slíkum lögum er því oft önnur en 

karla en á sama tíma er ekki tekið mark á þeirri reynslu. (Charlesworth, Chinkin og Wright 

1991, 625) 

Lög, og þá sérstaklega alþjóðalög, leggja áherslu á hið opinbera svið frekar en 

persónulega sviðið. Þessi áhersla ýtir undir völd karla, en hið opinbera svið er almennt talinn 

vettvangur þeirra á meðan hið persónulega svið er talið vettvangur kvenna. Tilgangur 

alþjóðalaga er að höfða til hins opinberasta of öllu opinberu sem er tengsl milli ríkja. 

Feminískir lagasérfræðingar hafa vakið athygli á því að hægt sé að gera þessi lög kvenlægri 

með því að draga meira inn hið persónulega svið. (Charlesworth, Chinkin og Wright 1991, 

627) 

Femínistar hafa bent á að þó að stefnt sé að jafnræði með lögum eru mörg vandkvæði 

tengd lögunum, er t.d. gætt jafnræðis af þeim aðilum er túlka lögin og hver er aðgangur 

kvenna að framkvæmd þeirra? (Charlesworth, Chinkin og Wright 1991, 635) Þá hafa þeir 

einnig bent á það að alþjóðalög þjóni ekki hagsmunum kvenna. Einnig hefur verið bent á að 

alþjóðalög séu evrópsk og endurspegla því ekki hagsmuni kvenna í suðrinu. (Charlesworth, 

Chinkin og Wright 1991, 644) Konur í suðrinu, þ.e. konur í þróunarlöndum, hafa aðra reynslu 

af útilokun í valdakerfinu en hinar vestrænu konur. Að þeirra mati hafa vestrænir femínistar 

alhæft á þann hátt að halda mætti að reynsla þeirra lýsi stöðu kvenna í öllum heiminum en svo 

sé alls ekki raunin. (Laster og Raman 1997, 194) Konurnar í suðrinu verða enn sjaldnar 

viðfang laga en vestrænar konur og þær heyja oftast erfiðari baráttu en konur vesturlanda 

þegar þær berjast fyrir rétti sínum. Konur frá suðrinu skortir yfirleitt fjárhagslega burði, 

þekkingu og tiltrú til þess að bregðast við formlega þegar brotið er á þeim. (Laster og Raman 

1997, 206–207) 

 Eins og fram hefur komið eru alþjóðalög mjög ólík innanríkislögum að því leiti að ríki 

þurfa að samþykkja alþjóðalögin til þess að þau taki gildi, en innanríkislög ná yfir alla innan 

ríkisins, sama hvort þeir hafi samþykkt þau eða ekki. Alþjóðalög sem koma sér illa fyrir ríki 

geta því verið sniðgengin af viðkomandi ríkjunum. Þar sem alþjóðalög fjalla yfirleitt um hið 

opinbera eru meiri líkur á ósýnileika kvenna í þeim og þar af leiðandi opnast dyr fyrir 

mismunun. Femínistar hafa bent á að með því að draga hið persónulega svið meira inn í 

alþjóðalögin mætti koma hagsmunum kvenna betur að.  

 Þar sem næsti kafli fjallar um ATT samninginn  er gott að hafa til hliðsjónar þegar 

hann er lesinn hvernig samningar verða að alþjóðalögum,  takmarkanir samningsins sökum 

fullveldisreglu ríkja sem og kröfu lagafemínista að taka tillit til hins persónulega sviðs í 

alþjóðalögum og koma í veg fyrir ósýnileika kvenna í þeim.  

 

3 The Arms Trade Treaty (ATT) 

Í þessum kafla verður farið yfir þau vandamál er fylgja ólöglegri vopnasölu og í kjölfar þess 

fjallað um ATT-samninginn, allt frá aðdraganda hans að hinni endanlegu gerð samningsins. 

Þá verður gerð grein fyrir innihaldi samningsins og sérstaklega horft á ákvæði hans er 

viðkoma konum og ólöglegri vopnasölu.  

3.1 Sameinuðu þjóðirnar og afvopnunarskrifstofa Sameinuðu þjóðanna 

(UNODA) 

Sameinuðu þjóðirnar voru stofnaðar árið 1945 á ráðstefnu í San Francisco undir forystu 

sigurvegara seinni heimstyrjaldarinnar, en þeir voru Bandaríkin, Bretland, Frakkland, Kína og 

Sovétríkin. Fyrrnefnd lönd fengu fastasæti og neitunarvald í öryggisráði Sameinuðu þjóðanna. 

Á ráðstefnuna var þeim ríkjum boðið að taka þátt er höfðu verið andstæð Þýskalandi og Japan 

í seinni heimstyrjöldinni. Sama ár var sáttmáli Sameinuðu þjóðanna samþykktur. (Gareis 

2012, 7) 

Grunnhugmyndin að baki Sameinuðu þjóðanna er að viðhalda friði í heiminum og eru 

markmið þeirra því að koma í veg fyrir stríð, styrkja alþjóðleg lög, verja mannréttindi og 

stuðla að þróun til framtíðar. (Gareis 2012, 57). Til þess að viðhalda friði er lögð mikil áhersla 

á samvinnu milli meðlimaríkja Sameinuðu þjóðanna og miðast friðarumleitarnir samtakanna 

við sameiginlegt öryggi. (Gareis 2012, 60) 

Sameinuðu þjóðirnar leggja áherslu á eftirlit, takmörkun og skerðingu hernaðarstyrks 

meðlimaríkja sinna. Meiri áhersla hefur verið lögð á vopnaeftirlit en afvopnun. Vopnaeftirlitið 

felur í sér pólitíska stjórn á meðhöndlun vopna í gegnum alþjóðlega samninga. Samdráttur 

varð í vopnaframleiðslu og kaupum á vopnum eftir að kalda stríðinu lauk en hefur aukist aftur 

jafnt og þétt eftir árásina á tvíburaturnana í New York 11. september 2001. 

Afvopnunarskrifstofa Sameinuðu þjóðanna (UNODA, UN Office for Disarmament Affairs) 

starfar innan skrifstofu framkvæmdastjóra Sameinuðu þjóðanna en þar eru ráðstefnur um 

vopn og vopnasölu skipulagðar, eftirliti með afvopnun stjórnað og einnig er lögð áhersla á 

samstarf við önnur svið Sameinuðu þjóðanna. (Gareis 2012, 133–136) UNODA hefur því haft 

yfirumsjón með The Arms Trade Treaty innan Sameinuðu þjóðanna.  

  



  

22 

3.2 Skortur á reglum um alþjóðlega vopnasölu 

Lítið eftirlit er með alþjóðlegri sölu á vopnum. Vandinn liggur að miklu leyti í því að ekki eru 

til nein alþjóðlega samþykkt viðmið um það hvernig vopnasala eigi að fara fram á löglegan 

hátt. (UNODA, Arms Trade Treaty) 

Arms Trade Treaty (ATT) er svar Sameinuðu þjóðanna við þessum skorti á alþjóðlegu 

regluverki um vopnasölu og hefur verið mikið í kastljósinu upp á síðkastið. Mikil pressa hefur 

verið sett af hinum ýmsu félagasamtökum sem og ríkisstjórnum að ná í gegn sterkum 

samningi, eða tefja og koma í veg fyrir samning. Telja forsvarsmenn margra félagasamtaka að 

samningurinn sé nauðsynlegt skref til þess að takmarka og draga úr þeirri miklu þjáningu sem 

sem fjöldi manns þarf að þola og hægt er að rekja til ólöglegrar sölu á vopnum. Þar sem 

Bandaríkin eru einn stærsti vopnaframleiðandi í heiminum og stærsti hluti vopnasölu í 

heiminum tengist þeim hefur athyglin beinst mikið að Bandaríkjunum í umræðum um þessi 

mál. Mörg af stærstu félagasamtökunum á sviði hjálparstarfs og mannréttindabaráttu hafa sent 

frá sér sameiginlegt plagg þar sem þau hvetja forseta Bandaríkjanna, Barack Obama, til þess 

að beita sér fyrir sterkum samning. Nánar verður fjallað um stöðu Bandaríkjanna í 

samningagerðinni síðar í ritgerðinni. (Control Arms, Home)  

3.3 Frá athugasemdum að ráðstefnu 

Fyrstu athugasemdir innan Sameinuðu þjóðanna um þá ógn er ólögleg vopnasala getur verið 

kom fram á allsherjarþinginu árið 1995. Í beinu framhaldi af því voru settir saman tveir 

starfshópar með það verkefni fyrir höndum að skrifa skýrslur um málið. Skýrslurnar voru 

kynntar árið 1997 og 1999 og í framhaldi af því ákvað allsherjarþingið að halda ráðstefnu árið 

2001og í framhaldi af því stofna nefnd með þeim ríkjum sem vildu taka þátt. (The United 

Nations Institute for Disarmament Research 2004, 5–6) 

 Aðgerðir til þess að koma betra skipulagi og eftirliti á alþjóðlega vopnasölu hófust að 

hálfu Sameinuðu þjóðanna af fullum krafti árið 2001. Sameinuðu þjóðirnar stóðu fyrir 

ráðstefnu 9.–20. júlí árið 2001 sem var fyrsta ráðstefna Sameinuðu þjóðanna þar sem fjallað 

er um vopnasölu. Ráðstefnan bar nafnið United Nations Conference on the Illicit Trade in 

Small Arms and Light Weapons in All Its Aspects og markaði þessi ráðstefna ákveðin tímamót 

fyrir alþjóðasamfélagið í því að viðurkenna og taka á vandanum er varðar ólöglega sölu á 

vopnum. Niðurstaða ráðstefnunnar var United Nations Programme of Action (héðan í frá 

kallað UNPoA) þar sem þátttökuríki samþykktu sameiginlega ábyrgð sem og komu á ferli til 

að fylgja eftir dagskrá sem samþykkt hafði verið. (United Nations Institute for Disarmament 

Research 2004, 1) 

Allsherjarþingið viðurkenndi UNPoA með ályktun 56/24 V þann 24. desember 2001 

og lagði til að öll ríki Sameinuðu þjóðanna skyldu taka upp samninginn og ítrekaði það enn 

frekar með ályktunum 57/72 og 58/241. (The United Nations Institute for Disarmament 

Research 2004, 6) En hvað fól þessi samningur í sér? Í stuttu máli fól hann í sér aukið 

samstarf gegn ólöglegri vopnasölu á landsvísu og í svæðisbundnu og alþjóðlegu samhengi. 

Samningurinn hvatti til aukinnar og harðari löggjafar innan ríkjanna og hvatti til eyðingar á 

vopnum sem ekki voru í notkun sem og betri skriffinsku og eftirliti. Einnig átti að styrkja getu 

ríkja til þess að taka á ólöglegri vopnasölu. Samningurinn var þó ekki lagalega bindandi og 

gátu ríki því ráðið hvort honum væri fylgt eða ekki. Samningurinn átti að auka ábyrgð 

ríkjanna sem og að draga athygli að ógninni og vandamálum tengdum ólöglegri sölu á 

vopnum. Að lokum dró samningurinn athygli að sérstakri stöðu barna og aðstöðu þeirra í 

vopnuðum átökum. (The United Nations Institute for Disarmament Research 2004, 6–7).  

Mikil áhersla var lögð á að fylgja samningnum vel eftir og var ákveðið að árið 2006 

yrði farið aftur yfir stöðu mála og næstu skref í baráttu ríkja gegn ólöglegri vopnasölu 

ákveðin. Fyrir fundinn árið 2006 skyldu vera tveir minni fundir, árið 2003 og 2005, þar sem 

ríkin gætu ráðfært sig hvert við annað og farið yfir stöðu mála. (The United Nations Institute 

for Disarmament Research 2004, 8) 

 Í desember árið 2006 samþykkti allsherjarþing Sameinuðu þjóðanna ályktun 61/89 

sem ber nafnið Towards an arms trade treaty: establishing common international standards 

for the import, export and transfer of conventional arms.Þar hvetur alsherjarþingið 

framkvæmdastjóra Sameinuðu þjóðanna til þess að ganga í það verkefni að virkja lönd til að 

sammælast um lagasetningar sem staðfesta alþjóðleg viðmið hvað varðar innflutning, 

útflutning og almennan flutning á vopnum. Í framhaldi af þessu voru stofnaðar nefndir sem 

unnu frekar að málinu. Árið 2009 var samþykkt af allsherjarþinginu ný ályktun, 64/48, sem 

fjallar um að koma eigi á ráðstefnu um vopnasölu árið 2012 þar sem leitast eigi við að ná 

niðurstöðu um alþjóðleg viðmið um vopnasölu sem yrðu bundin í lögum. Þá voru settar 

saman nefndir til þess að undirbúa ráðstefnuna og hittust þær reglulega á tímablinu milli 

ályktunar allsherjarþingsins og ráðstefnunnar. (SIPRI, Arms Trade Treaty) 

 Í júlí 2012, nánartiltekið 2.–27. júlí, var ráðstefna Sameinuðu þjóðanna um Arms 

Trade Treaty (ATT) haldin í höfuðstöðvum Sameinuðu þjóðanna í New York. Fulltrúi þess 

ríkis er leiddi nefnd ráðstefnunnar, þ.e. formaður ráðstefnunnar, var Argentínumaðurinn 

Roberto García Moritán. (Reaching Critical Will, ArmsTrade Treaty Negotiation Conference 

1) Á ráðstefnunni voru fulltrúar frá yfir 170 ríkjum Sameinuðu þjóðanna. Vonbrigðin voru 

mikil þegar ekki tókst að semja um samning, loforð voru gefin um að þó að ekki hafi orðið til 

samningur þá eins og vonast var eftir myndi það gerast, og það í náinni framtíð. 

Samningsleysið var m.a. útskýrt með því að meiri tíma þyrfti til að vinna að samningnum og 

fá fleiri lönd til að styðja við hann. Flest ríki Sameinuðu þjóðanna, þar með talið Ísland, hafa 

lýst yfir vilja um sterkan samning.  

Tafir urðu strax fyrstu vikuna á ráðstefnunni þegar andstaða myndaðist gegn því að 

fulltrúi Palestínu væri á ráðstefnunni. Það tók um um viku að semja um það mál og á 

endanum var samþykkt að fulltrúi Palestínu fengi að vera sem áheyrnaraðili. Þá einkenndust 

samningaumræður mikið af tilbúnum töfum af hálfu ríkja er standa á móti sterkum samning, 

sem urðu til þess eins og fram hefur komið að ekki náðist niðurstaða. (Reuters 3 2013)

 Drögin að ATT-samningnum frá ráðstefnunni í júlí árið 2012 innihéldu 25 greinar. 

(The United Nations 2012, 3) Á ráðstefnunni náðist að fá inn í samningsdrögin grein er 

staðfestir tengingu á milli kynbundins ofbeldis og vopnaðra átaka. Þettta var mikill sigur fyrir 

þá aðila sem höfðu barist fyrir viðurkenningu á þessari tengingu í samningnum. (Sarah Taylor 

2013). Drögin að samningnum 2012 og samningurinn sem var að lokum samþykktur á 

allsherjarþinginu 2013 eru mjög svipuð og því verður aðeins gert nánar grein fyrir efnislegu 

innihaldi Arms Trade Treaty hér að neðan.  

3.4 ATT-ráðstefna í mars 2013 

Önnur tilraun til þess að fá ríki Sameinuðu þjóðanna til þess að sameinast um samning um 

vopnasölu, ATT-samninginn, var gerð í mars 2013. Ráðstefna var haldin í höfuðstöðvum 

Sameinuðu þjóðanna í New York 18.–28. mars með það að markmiði að ganga frá 

samningnum. (Control Arms, The Arms Trade Treaty has been Approved)  

Formaður fulltrúanna er sátu ráðstefnuna var fulltrúi Ástralíu, Peter Woolcott. Ban Ki-

moon, framkvæmdastjóri Sameinuðu þjóðanna, hvatti aðildarríki Sameinuðu þjóðanna til þess 

að komast að niðurstöðu um sterkan samning til þess að sporna gegn ólöglegri vopnasölu en 

með því mætti bjarga mörgum mannslífum og hamla aðgengi stríðsherra og skipulagðra 

glæpasamtaka að vopnum. (Al Jazeera 2013) Þá hvatti Ban Ki-moon fulltrúa ríkjanna til að 

vera sveigjanlega í samningaviðræðunum, fórnarlömb vopnaðra átaka og vopnaðs ofbeldis 

ættu það skilið frá þeim. (Al Jazeera 2012) 

Til þess að samningurinn yrði samþykktur urðu fulltrúar frá öllum aðildarríkjum 

Sameinuðu þjóðanna að samþykkja hann. Ekki náðist einróma álit um samþykkt samningsins 

þegar kosið var um hann. Norður-Kórea, Íran og Sýrland kusu gegn honum. Fulltrúar Mexíkó 

og Japans börðust hart fyrir því að fá samþykkt fyrir samningnum allt fram á síðustu mínútu – 

en án árangurs. Að lokum lýsti formaður fulltrúanna er sátu ráðstefnuna því yfir að ekki hefði 

náðst niðurstaða um samninginn. Viðbrögðin við því voru þau að fulltrúi Kenía las upp 

yfirlýsingu fyrir hönd 12 ríkja þar sem farið var fram á kosningu um samninginn í 

allsherjarþingi Sameinuðu þjóðanna eins fljótt og auðið væri. Kosningin fór fram þann 2. apríl 

þar sem 154 ríki kusu með samningnum, þrjú ríki kusu gegn honum (þau hin sömu og höfðu 

verið andstæð honum á ráðstefnunni) og 23 ríki sátu hjá. Angóla breytti þó afstöðu sinni eftir 

á frá því að sitja hjá yfir í að kjósa með samningum svo lokatölur voru að 155 ríki samþykktu 

samninginn, þrjú kusu gegn honum og 22 ríki sátu hjá. (Control Arms, The Arms Trade 

Treaty has been Approved)  

 Formaður nefndarinnar sem sá um ráðstefnuna tók það fram í skýrslu sinni til 

allsherjarþingsins eftir ráðstefnuna að mikill vilji hefði verið meðal aðildarríkja Sameinuðu 

þjóðanna fyrir sterkum samningi. Samningsferlið hefði verið tilkomumikið þar sem 

hagsmunir og sjónarhorn ríkjanna hafi verið mjög ólík, en þó hafði samkomulag náðst um 

lokadrög að samningnum, þó svo að hann hefði síðan ekki fengið einróma samþykkt. Forseti 

ráðstefnunnar lýsti yfir fullvissu sinni um það að með samningnum eins og hann hljóðaði væri 

hægt að draga úr þjáningum fólks um allan heim og bjarga fjölmörgum mannslífum. 

(Woolcott 2013, 1–3) Þann 3. júní 2013 verður opnað fyrir undirskrift á ATT-samningnum 

fyrir aðildarríki og mun hann taka gildi 90 dögum eftir að 50. ríkið skrifar undir hann. 

(Control Arms, The Arms Trade Treaty has been Approved)  

Sarah Taylor berst fyrir réttindum og hagsmunum kvenna og er framkvæmdastjóri 

frjálsu félagasamtakanna Working Group on Women, Peace and Security. Hún hefur fylgst 

náið með ATT-samningnum frá byrjun og komið að vinnslu hans. Aðspurð lýsti hún hinni 

miklu spennu sem ríkti við lok ráðstefnunnar í mars 2013. Hún fylgdist eftirvæntingarfull með 

kosningunni við lok ráðstefnunnar ásamt starfsfélögum sínum. Það var mikið áfall fyrir þá 

aðila sem unnu að samningnum þegar hann var ekki samþykktur. Baráttuaðilar fyrir 

kvenréttindum höfðu náð miklum árangri og fagnað sigri þegar þeir fengu inn í samninginn 

tengingu milli ólöglegrar vopnasölu og kynbundins ofbeldis. Taylor minnist þess hversu sárt 

það hafi verið að fá orðalagið og staðfestinguna inn í samninginn en fá hann síðan ekki 

samþykktan. En sem betur fer hafi verið farið fram á kosningu í Allsherjarþinginu þar sem 

samningurinn var samþykktur. Menn hafi í gamni líkt höfnun og síðar samþykkt samningsins 

við dauða og upprisu Krists, en kosningarnar um samninginn í lok ráðstefnunnar fóru fram 

um páskahelgina. (Sarah Taylor, 2013) 

 Í yfirlýsingu frá sendiherrum þeirra ríkja hjá Sameinuð þjóðunum sem samþykktu ekki 

samninginn voru lögð fram rök þeirra fyrir höfnunni á samningnum. Sendiherra Íran hjá 

Sameinuðu þjóðunum sagði ástæðu þess að Íran samþykkti ekki samninginn vera að í honum 



  

26 

séu of margar smugur og lagalegir gallar og auðvelt sé að nota hann til mismununar. 

Samkvæmt sendiherra Norður-Kóreu er samningurinn áhættusamt plagg sem auðvelt væri 

fyrir stóra vopnaframleiðendur að misnota pólitískt. Sendiherra Sýrlands sagði ástæðu þess að 

Sýrland samþykkti ekki samninginn vera þá að land hans væri mjög gott dæmi um afleiðingar 

ólöglegrar vopnasölu og að hans mati sé samningurinn ekki nógu sterkur. Hann hafi 

auðveldlega fundið í honum nokkrar glufur sem helst tengdust vopnasölu til hryðjuverkahópa 

og hópa ótengda ríkjum. (Reuters 1 2013)  

 Talið er líklegt að það muni taka nokkur ár að ná samþykkt frá 50 ríkjum og 

fullgildingu þeirra á samningnum en því er spáð að hann muni verða fullgildur innan fimm 

ára. Það gæti þó haft áhrif á framkvæmd samningsins að þau ríki sem sátu hjá og óvíst er að 

taka muni hann upp innan landamæra sinna eru meðal stærstu vopnaframleiðenda og 

útflutningsríkja í heiminum. Þeirra á meðal má nefna Indland, Rússland og Kína og stóra 

vopnakaupendur eins og Egyptaland, Sádi-Arabíu, Indónesíu, Kúvæt, Katar og Bahrain. 

Einnig er mjög tvísýnt um hvort samningurinn muni ná í gegnum öldungadeild 

Bandaríkjaþings og fá samþykki þar í landi. Mörg þeirra ríkja sem studdu samninginn hafa 

lýst yfir mikilli ánægju með hann og hafa sum þeirra jafnvel farið fram á enn strangari 

samning um alþjóðlega vopnasölu. (Inter Press Service 2013) 

3.5  Hvað inniheldur the Arms Trade Treaty (ATT) 

ATT-samningurinn byggist á lögmálum stofnsáttmála Sameinuðu þjóðanna. Í formála ATT-

samningins er meðal annars minnt á mikilvægi þess að uppræta ólöglega vopnasölu og koma í 

veg fyrir sölu á vopnum á svörtum mörkuðum sem og afleiðingar ólöglegrar sölu á félagslegt, 

efnahagslegt öryggi og mannúðarmál. Réttindi ríkja til þess að stjórna vopnasölu innan 

landamæra sinna samkvæmt eigin lögum eru staðfest. Einnig er dregin athygli að því að 

helstu fórnarlömb vopnaðra átaka og vopnaðs ofbeldis eru almennir borgarar, og þá helst 

konur og börn. Telji ríki það nauðsynlegt mega þau herða enn meira lög um vopnasölu innan 

ríkjamarka sinna en á kveður í samningnum. Þá er bent á mikilvægi þess að svæðisbundin 

samtök aðstoði aðildarríki við það að koma samningnunum í framkvæmd.  

Vopnasölusamningurinn á ekki á neinn hátt að hefta alþjóðlega samvinnu og löglega 

sölu á hráefni, búnaði og tækni sem notuð er í friðsamlegum tilgangi. Áhersla er lögð á að 

æskilegt sé að fá alþjóðlegan stuðning við samninginn.  

Gæta þurfi þó að ýmsu við framkvæmd samningsins og eru nefnd ákveðin grunnatriði 

eða svokölluð lögmál þar. Mikilvægt sé að virða rétt ríkja til sjálfsvarnar og réttarins til 

vopnaeignar í sjálfsvarnartilgangi og við framkvæmd friðgæsluverkefna. Við uppgjör 

alþjóðlegra deilna skuli það haft að leiðarljósi að stofna ekki alþjóðlegum frið, öryggi og 

réttlæti í hættu. Sporna skuli við notkun á vopnum sem fer gegn stofnsáttmála Sameinuðu 

þjóðanna. Mál sem falla innan lögsögu einstakra ríkja skal ekki hafa afskipti af. Virða skal 

mannréttindi og framfylgja mannúðarlögum. Þá er það á ábyrgð allra ríkja að fylgjast með 

sölu á hefðbundnum vopnum og koma upp ábyrðgarfullum eftirlitskerfum. Bent er á 

mikilvægi þess að framkvæma saminginn eins og hann kveður á um, á hlutlausan hátt og án 

þess að mismuna. 

 Samingurinn inniheldur 28 greinar og er framkvæmdastjóri Sameinuðu þjóðanna 

vörsluaðili hans samkvæmt 27. grein samningsins. Skrifstofa framkvæmdastjóra á að vera 

meðlimaríkjum innan handar við framkvæmd hans samkvæmt 18. grein. Tilgangur 

samningsins er samkvæmt 1. grein að ná sem bestum alþjóðlegum stöðlum og reglum í 

alþjóðlegri sölu á vopnum, koma í veg fyrir ólöglega sölu á vopnum og með því stuðla að 

alþjóðlegum og svæðisbundnum frið og öryggi og koma í veg fyrir þjáningar fólks. Einnig á 

hann að ýta undir traust milli ríkja með því að hvetja til samvinnu, gagnsæis og ábyrgrar 

hegðunar ríkja í alþjóðlegum viðskiptum með hefðbundin vopn.  

Samkvæmt 21. grein munu aðildarríki Sameinuðu þjóðanna geta byrjað að skrifa undir 

samninginn 3. júní 2013. Hann þarf að vera samþykktur og fullgiltur af ríkjunum er skrifa 

undir hann. Samningurinn mun taka gildi 90 dögum eftir að 50. ríkið skilar inn staðfestingu á 

samþykkt og fullgildingu hans til vörsluaðila samkvæmt 22. grein; 90 dagar líða þangað til 

hann tekur gildi hjá þeim ríkjum sem skila staðfestingu og fullgildingu eftir það. Í 24. grein er 

kveðið á um það að samningurinn gildi um ótakmarkaðan tíma. Ríki hafa þó vegna fullveldis 

síns rétt á að draga sig út úr samningnum og ákvæðum hans og þá skal viðkomandi ríki láta 

vörsluaðila vita sem kemur skilaboðunum áfram til hinna ríkjanna, úrsögnin tekur þá gildi 90 

dögum seinna.  

Samningurinn á ekki að koma í veg fyrir skyldur sem ríki taka að sér vegna núverandi 

alþjóðlegra samninga eða samninga í framtíðinni samkvæmt 26. grein, svo framarlega sem 

þeir séu samræmanlegir ATT. Þá á samningurinn ekki að koma í veg fyrir varnarsamstarf 

milli ríkja.  

Þegar kemur að framkvæmd samningsins kveður 5. grein á um það að ríki skulu gæta 

þess að það sé gert án allrar mismununar og með fyrrnefnd lögmál samningsins í huga. Ríkin 

eiga að koma upp eftirlitskerfi til þess að geta fylgt ákvæðum samningsins, en mikilvægi 

eftirlitskerfa innan ríkjanna er nefnt nokkrum sinnum í samningnum. Eftirlitskerfin eiga bæði 

að fylgjast með útflutningi á hefðbundnum vopnum og sjá til þess að skilyrði samningsins um 

útflutning séu virt sem og fylgjast með útflutning aukahluta sem hægt væri að nota til að búa 

til slík vopn samkvæmt 3. og 4. grein. Að sama skapi eru ríkin hvött til þess að láta ákvæði 

samningsins gilda yfir sem breiðastan hóp af vopnum, að lágmarki þau sem talin eru upp í 

honum. Ríki skulu afhenda skrifstofu framkvæmdastjóra lista yfir vopn sem þau vilja hafa 

stjórn á innflutning og útflutning á og mun skrifstofan koma honum áfram til annarra ríkja, 

ríki eru einnig hvött til þess að gera listann opinberann.  

Hin hefðbundnu vopn sem minnst hefur verið á hér að framan eru skilgreind í 2. grein 

samningsins og eru eftirfarandi: skriðdrekar, brynvarin farartæki með vopnum ætluð til 

bardaga, þyrlur ætlaðar til bardaga, herskip, flugskeyti og tæki til að skjóta þeim, 

orrustuflugvélar, handvopn og léttvopn og stórskotavopn/fallbyssur.  

Í 6. grein er fjallað um bönn og hvenær ekki sé heimilt að stunda vopnasölu. 

Hefðbundin vopn má ekki selja ef salan stríðir gegn skyldu ríkja sem er ákvörðuð af 

öryggisráði Sameinuðu þjóðanna. Ríki skulu ekki heimila vopnaviðskipti ef viðskiptin stríða 

gegn alþjóðlegum skyldum þeirra sem falla undir alþjóðlega sáttmála sem þau hafa samþykkt. 

Ríki má ekki selja vopn ef það hefur vitneskju um að vopnin verði notuð í þjóðarmorð, glæpi 

gegn mannkyni, gróf brot á Genfarsamningnum frá 1949, árásir sem hafa þann tilgang að 

skaða almenning og stríðsglæpi sem eru skilgreindir í alþjóðlegum sáttmálum sem ríkið er 

hluti af.  

Fjallað er um útflutning á vopnum og mat á honum í 7. grein, en hún skiptist niður í 

sjö undirkafla. Í þessum undirköflum er nánar fjallað um þær athafnir sem vopnin gætu verið 

notuð í sem gera það að verkum að vopnasalan er ekki heimiluð. Vopnasala er ekki heimil ef 

hún ógnar friði eða stuðlar að mannréttinda- og mannúðarbrotum og ef vopnanotkunin er 

ætluð innan alþjóðlegrar skipulagðrar glæpastarfsemi. Í fjórða lið 7. greinar ATT-samningsins 

er tekið fram að ekki skuli heimila vopnasölu ef talið er að vopnin verði notuð í alvarlegt 

kynbundið ofbeldi eða alvarlegt ofbeldi gegn konum og börnum. Þá er bent á mikilvægi 

nákvæmrar skráningar á vopnum og aukahlutum tengdum þeim sem og aðgengi að skjölum er 

tengjast sölunni. Að lokum eru útflutningsríki hvött til þess að endurskoða heimildir fyrir 

vopnasölu í samráði við innflutningsríki, komi fram nýjar upplýsingar er tengjast 

fyrrnefndnum atriðum. . 

Samkvæmt 8. grein skulu innflutningsríki sjá til þess að réttar og viðeigandi 

upplýsingar séu til taks fyrir útflutningsríkið og skyldu þeirra til að hafa virkt eftirlitskerfi 

með innflutningnum.  

Greinar 9 og 10 kveða á um flutning vopna og miðlun en þegar flutningur eða miðlun 

fer fram innan ríkja bera viðkomandi ríki ábyrgð á því að fylgja alþjóðlegum reglum. Við 

vopnasölu eiga ríkin er salan fer fram í að krefja söluaðila um skrifleg leyfi fyrir sölunni.  

Í 11. grein er fjallað um dreifingu á vopnum aðra en samið var um og ábyrgð ríkja til 

að reyna að hindra að slíkt gerist, m.a. með samstarfi, góðu upplýsingastreymi, öflugu eftirliti 

og skilvirkum viðbrögðum ef vart verður við dreifingu sem ekki var gert ráð fyrir. Ríki skulu 

skrásetja allan vopnaútflutning og eru auk þess hvött til að halda skrá yfir vopn sem þau eiga. 

Þessar  skrár skal geyma í tíu ár samkvæmt 12. grein samningsins.  

Innan við ári eftir að samningurinn tekur gildi skulu ríki skila skýrslu til skrifstofu 

framkvæmdastjóra þar sem skilgreindar eru aðferðir þess við að framkvæma samninginn 

samkvæmt 13. grein.  

Í 14. grein er ríkjum bent á það að þau skuli beita viðeigandi aðferðum við að 

framfylgja landslögum og reglusetningum er lúta að framkvæmd samningsins. Í 14. og 15. 

grein er hvatt til samvinnu milli ríkja og bent á að við framkvæmd samningsins megi ríki leita 

sér aðstoðar til annarra ríkja sem hafa getuna til að hjálpa þeim, hvort sem hjálpin sé lagaleg, 

efnisleg eða fjárhagsleg. Einnig er hægt að leita til Sameinuðu þjóðanna eða annarra samtaka 

eftir hjálp. Settur verður upp sjóður fyrir ríki sem þurfa aðstoð við framkvæmd samningsins 

og eru meðlimaríki hvött til að leggja sitt af mörkum í hann.  

Í 17. grein samningsins segir að innan við ári eftir að samningurinn tekur gildi skuli 

ráðstefna ríkja vera haldin um efni samningsins þar sem farið er yfir hagnýt atriði. Komi upp 

ósætti milli ríkja um túlkun eða beitingu samningsins skal leysa það á friðsælan hátt 

samkvæmt 19. grein. Í 20. grein er fjallað umbætur eða lagfæringar á samningnum, en þær má 

leggja fram sex árum eftir að samningurinn tekur gildi. Náist ekki samstaða um leiðréttingar á 

samningnum verður kosið um þær af meðlimaríkjum og þarf aukinn meirihluta til þess að þær 

nái í gegn. (The United Nations 2013, Final United Nations Conference on the Arms Trade 

Treaty, 1–13) 

 

3.6 Grein 7.4 í ATT-samningnum  

Í grein 7.4 í samningnum kveður á um að vopnaútflutningsríkið verði að meta hvort að mikil 

hætta sé á því að vopnin verði notuð í alvarlegt kynbundið ofbeldi eða alvarlegt ofbeldi gegn 

konum og börnum. Sé um slíkt að ræða sé vopnasalan ekki heimil. 
4
 Einnig er bent á það í 

                                                      

4 „The exporting State Party, in making this assessment, shall take into account  

the risk of the conventional arms covered under Article 2 (1) or of the items covered  

under Article 3 or Article 4 being used to commit or facilitate serious acts of genderbased violence or serious 

acts of violence against women and children.“ (The United Nations. 2013, Final United Nations Conference on 

the Arms Trade Treaty, 6) 

formála samningsins að konur og börn séu stór hluti fórnarlamba vopnaðra átaka og vopnaðs 

ofbeldis. Hjálparsamtök og kvenréttindafélög hafa barist hart fyrir því að ná inn í samninginn 

ákvæði sem tekur á kynbundnu ofbeldi og ofbeldi gegn konum og börnum. Það var því mikill 

sigur fyrir þau að fá reglugerð um kynbundið ofbeldi inn í samninginn segir Sarah Taylor. 

(Sarah Taylor, 2013).  

Kynbundið ofbeldi er skilgreint sem ofbeldi sem byggist á félagslegum væntingum til 

kyngervis og getur verið framkvæmt og notað gegn bæði konum og körlum. Kynbundið 

ofbeldi er þó lang oftast framið af körlum og beint gegn konum og stúlkum. CEDAW (UN 

Committee on the Elimination of Discrimination against Women) skilgreinir kynbundið 

ofbeldi á þann hátt að því sé beint gegn konu vegna þess að hún er kona eða hefur að mati 

þess er ofbeldið fremur ósanngjörn áhrif á konur. (The Women’s International League for 

Peace and Freedom 2012, 2) 

Sarah Taylor telur að stór ástæða fyrir því að náðst hafi inn í samninginn ákvæði um 

kynbundið ofbeldi og ofbeldi gegn konum og börnum sé vegna ráðstefnu Kvennanefndar 

Sameinuðu þjóðanna (e. Commission on the Status of Women) sem var haldin rétt fyrir ATT-

ráðstefnuna í júlí 2012, en þá náðist að fá grein 7.4 inn í samninginn þó að hann hefði síðan 

ekki verið samþykktur. Á ráðstefnunni á vegum Kvennanefndar Sameinuðu þjóðanna var 

mikið af þeim aðilum sem unnu að ATT-samningnum og telur Sarah að þar hafi með 

gangnapoti og sterkri röksemdafærslu endanlega verið hægt að sýna fram á mikilvægi þess að 

fá ákvæðið inn í samninginn. Samkvæmt Söruh var erfitt að sannfæra fulltrúa margra ríkja um 

mikilvægi ákvæðisins í samningnum þar sem þeir gátu ekki séð tengingu á milli vopnasölu og 

kynbundins ofbeldis. Því var helsta hlutverk þeirra er börðust fyrir að fá ákvæði um 

kynbundið ofbeldi í samninginn að sýna áhrif ólöglegrar vopnasölu á konur og börn og tengsl 

við kynbundið ofbeldi. (Sarah Taylor, 2013)  

Aðspurð um framtíð samningsins bendir Cynthia Enloe á að þó að samningurinn hafi 

verið samþykktur í kosningu í allsherjarþingi Sameinuðu þjóðanna eigi löndin enn eftir að 

skrifa undir og framkvæma ákvæði hans. Í New York, þar sem samningurinn var samþykktur, 

fór fram mikil hagsmunabarátta kvenréttindahópa fyrir samningnum og grein 7.4 en því 

lengra sem samningurinn fer frá New York því lægri verða raddir þeirra. Cynthia undirstrikar 

því mikilvægi svæðisbundinna kvenréttindasamtaka til að fræða viðkomandi stjórnvöld um 

mikilvægi samningsins og ákvæðisins um kynbundið ofbeldi í því samhengi. Enn fremur telur 

hún mikilvægt að horfa á eiginhagsmuni þeirra ríkja er fullgilda samninginn innan lögsögu 

sinnar og enn meira þeirra er ekki gera það. Aðspurð um hvort að hún telji að samningurinn 

muni draga úr kynbundnu ofbeldi segir hún að því stjórni margar breytur, t.d. í framkvæmd 

hans. Sem dæmi má taka eftirlit, hver er það sem fylgist með hvort að brotið sé gegn konum í 

innflutningslandi og gefur sannsögla skýrslu af því? „Og hvað með heimilisofbeldi, hvernig 

getum við vitað að það sé athugað?“
5
 Þetta eru spurningar sem erfitt er að svara en Cynthia 

hvetur fólk til að hafa í huga. (Cynthia Enloe, 2013) 

Í erindi sínu um mannréttindi kvenna, vopnuð átök og alþjóðlega ábyrgð á ráðstefnu í 

Hörpu sem tók fyrir verndun mannréttinda og alþjóðleg lög fimmtudaginn 11. apríl 2013 

talaði Sarah Taylor um mikilvægi þess að koma í veg fyrir átök. Nauðsynlegt væri að veita 

aðhald og hafa augun á lokatakmarkinu sem er að bæta stöðu kvenna. Vinna þurfi staðfast í 

því að koma kvenréttindum að í mikilvægum skjölum og samningum. Í gegnum vinnu sína 

hefur hún komist að því að konum er oft haldið í burt frá tilraunum til þess að leysa átök. Hún 

telur hins vegar nauðsynlegt að horft sé á málin út frá kynjuðu sjónarhorni þegar verið er að 

leysa átök. (Sarah Taylor 2013, Women‘s Human Rights, Armed Conflict, and International 

Responsibility: Rhetoric and Practice.) 

Cynthia Enloe benti á það á sömu ráðstefnu í erindi sínu um hvenær stjórnmál 

karllægrar hernaðarhyggju grafa undan íhlutun af mannúðar ástæðum að alþjóðalög séu 

kynjuð (e. gendered). Þá eigi konur erfitt með að láta raddir sínar heyrast á alþjóðlegum 

vettvangi, t.d. séu Sameinuðu þjóðirnar mjög karllægar og karlmönnum gefið mikið vægi þar. 

(Cynthia Enloe 2013, When Do the Politics of Masculinized Militarism Undermine 

Humanitarian Interventions?) 

                                                      

5 „And what about the domestic violence, how can we be sure that it is observed“. (Cynthia Enloe, 2013) 

4 Ísland og ATT-samningurinn 

Í samræmi við áherslur ríkisstjórnarinnar á afvopnunarmál var Ísland  eitt af þeim ríkjum sem 

beitti sér fyrir gerð Arms Trade Treaty (ATT). 

Í forsvari fyrir Ísland í samningaviðræðunum var fastafulltrúi Íslands hjá Sameinuðu 

þjóðunum, Gréta Gunnarsdóttir ásamt  fulltrúum frá fastanefndinni og utanríkisráðuneytinu. Í 

ávarpi fastafulltrúa kom afstaða Íslands skýrt fram en lögð var áhersla á að samningurinn tæki 

fullt tillit til mannréttinda og mannúðarlaga og að kynbundið ofbeldi og ofbeldi gegn börnum 

væru fullgildar ástæður til þess að banna sölu og flutning á vopnum. (Iceland.is, UN 

Conference on the Arms Trade Treaty – Statement by Iceland) 

Ísland var í forsvari fyrir því að ná inn í samninginn ákvæðinu um kynbundið ofbeldi. Að 

sögn fastanefndarinnar voru rök þeirra sem ekki vildu ákvæðið í samninginn, að þegar væri 

ákvæði í textanum sem banni sölu eða flutning ef yfirgnæfandi líkur væru á því að framin 

yrðu brot á mannúðar- og mannréttindalögum. Það var afstaða Íslands að það dygði ekki til.  

skylda yrði samningsaðila til þess, þegar gefin eru út leyfi fyrir sölu eða flutningi, að skoða 

sérstaklega hvort líkur væru á að viðkomandi vopnum yrði beitt til að fremja kynbundið 

ofbeldi eða ofbeldi gegn börnum. Án slíks ákvæðis væri líklegt að líkurnar á kynbundnu 

ofbeldi yrðu ekki skoðaðar sérstaklega.  

Upprunaleg krafa Íslands var að fá ákvæðið um kynbundið ofbeldi inn í samninginn til jafns á 

við ákvæðið sem kveður á um að gera skuli sérstakt mat á því hvort líkur séu á því að 

mannúðar- og mannréttindalög verði brotin. Það náðist ekki fram heldur var sett inn sérstök 

grein sem kveður á um hvað skuli skoða sérstaklega þegar gert er mat á afleiðingum sölunnar, 

ákvæðið er því jafn bindandi og upprunanlega tillagan. Ísland setti kröfuna fram í samstarfi 

við hin norðurlöndin og var Ísland í forsvari fyrir þau.  

Ísland var ekki ánægt með niðurstöðu júlí ráðstefnunnar árið 2012 hvað varðar ákvæðið um 

kynbundið ofbeldi og setti sér það markmið að ná inn betra ákvæði í næstu samningalotu sem 

fór fram í mars 2013.  Í viðræðunum í mars hélt Ísland  ávarp fyrir hönd 13 ríkja, þar með 

talið hinna norðurlandanna, þar sem gerð var tillaga að sterkara ákvæði um kynbundið 

ofbeldi. Fulltrúar Íslands á fundinum gerðu sér grein fyrir því að ólíklegt væri að formaður 

fulltrúanna er sátu ráðstefnuna tæki kröfu þeirra til greina nema hægt yrði að afla stuðnings 

fleiri ríkja, ekki síst í ljósi andstöðu sumra ríkja við tillöguna auk þess sem almennt var talið 

mjög tvísýnt hvort að samningar næðust yfir höfuð um vopnaviðskiptasamning. Fulltrúar 

Íslands með hjálp fulltrúa Dana og Evrópusambandsins brugðu þá á það ráð að safna 

skriflegum stuðningi við tillöguna. Fljótt náðist stuðningur frá yfir 60 ríkjum. Eftir það var 

leitað til frjálsra félagasamtaka til þess að fá aðstoð við að afla stuðnings frá fleiri ríkjum.  Í 

lokin studdu um 100 ríki kröfu Íslands. Fulltrúar Ísland skiluðu stuðningslistanum til formann 

fulltrúanna er sátu ráðstefnuna sem varð að taka kröfuna inn í samningaviðræðurnar vegna 

mikils stuðnings. Svo fór að undirhópur var skipaður til þess að leysa málið og náðist að 

lokum sátt um ákvæðið um kynbundið ofbeldi. 

Aðspurð var það ekki mat fastanefndarinnar að ráðstefna kvennanefndar Sameinuðu 

þjóðanna, sem fundaði skömmu fyrir ráðstefnuna, hefði skipt sköpum um að ákvæðið náðist 

inn í samninginn, nær væri að horfa til aukinnar umræðu síðastliðin ár um ofbeldi gegn 

konum í vopnuðum átökum.  

Ísland hefur talið samninginn ásættanlegan í heild sinni þó svo að hann hefði mátt vera 

sterkari á ýmsum sviðum.  Mikilvægast er nú að sem flest aðildarríki Sameinuðu þjóðanna 

gerist aðilar að samningnum, ekki síst þau ríki sem vega þungt í vopnaviðskiptum.  Vonast er 

til þess að ákvæðið um kynbundið ofbeldi verði til þess að samningurinn leiði til þess að hægt 

verði að draga úr slíku ofbeldi.  (Fulltrúi Íslands hjá Sameinuðu þjóðunum, 2013) 

5 Bandaríkin og ATT-samningurinn 

Bandaríkin eru eitt hinna 155 ríkja sem kusu með ATT-samningnum á allsherjarþinginu 2. 

apríl 2013. ATT-samningagerðin er mjög umdeild í Bandaríkjunum en ástæða þess að 

Bandaríkin styðja samningagerðina opinberlega er að sala á vopnum varðar þjóðaröryggi 

Bandaríkjanna. Þau leggja því áherslu á mikilvægi þess að sala á alþjóðlegum markaði fari 

fram á ábyrgan hátt. Bandaríkin telja sig hafa eitt besta eftirlitskerfið á útflutning og 

innflutning á vopnum og telja að með ATT geti þau stuðlað að útbreiðslu þessara háu 

eftirlitsstaðla. (U.S. Department of State, Arms Trade Treaty)   

       Í þessum kafla verður farið yfir mikilvægi þess að Bandaríkin sýni samningnum stuðning. 

Þá verður gert grein fyrir NRA og helstu vopnaframleiðenda í Bandaríkjunum sem berjast 

gegn fullgildingu samningsins þarlendis og ítök þeirra yfir þingmönnum öldungadeildarinnar. 

Tilgangur kaflans er að komast að því hversu líklegt það sé að samningurinn verði fullgildur 

innan Bandaríkjanna.  

5.1 Mikilvægi Bandaríkjanna í samningnum 

Mikilvægt er að Bandaríkin samþykki og fullgildi ATT-samninginn þar sem þau eru stærsti 

vopnaframleiðandi heims. Um það bil 40% þeirra viðskipta með vopn sem fara fram á 

alþjóðlegum vettvangi má rekja til Bandaríkjanna.  

 Til þess að samningurinn verði samþykktur og fullgildur innan Bandaríkjanna þarf 

ekki aðeins velvilja forsetans, en Obama hefur opinberlega lýst yfir stuðningi sínum á 

samningnum, heldur þurfa tveir þriðju hlutar öldungadeildar Bandaríkjaþings að samþykkja 

hann. Í Bandaríkjunum berjast hin ýmsu félagasamtök og hagsmunasamtök gegn samningnum 

og beita þar m.a. pólitískum þrýstingi og tilboðum um hrossakaup. Einn helsti andstæðingur 

ATT-samningsins í Bandaríkjunum er National Rifle Ascotiation (NRA) sem betur verður 

fjallað um síðar í kaflanum sem og áhrifin sem þessi samtök hafa. (Reuters 2 2013) Í 

öldungadeildinni er ekki mikill hljómgrunnur fyrir ATT-samningnum. Helstu rök 

andstæðinga samningsins í Bandaríkjunum gegn honum er 2. grein stjórnarskrárinnar sem er 

svohljóðandi: „Þar sem vel rekið þjóðvarðalið er forsenda öryggis hins frjálsa ríkis má ekki 

takmarka rétt fólksins til að eiga og bera vopn“ (þýðing mín)
6
 Í greinninni kveður ekki á um 

hvers kyns vopn falli undir hana. Því er hægt á að túlka hana á ýmsan hátt og hefur hún verið 

                                                      

6 „A well regulated Militia, being necessary to the security of a free State, the right of the people to 

keep and bear Arms, shall not be infringed.“  

(About.com, American History 2nd Amendment; text of the second Amendment)  

deiluefni í mörg ár. (About.com, American History 2nd Amendment; text of the second 

Amendment).  

Öldungadeildin hafnaði frumvarpi um herta vopnalöggjöf í Bandaríkjunum þann 17. Apríl 

2013, 46 öldungadeildarþingmenn greiddu atkvæði með því en 54 greiddu atkvæði gegn því. 

(Morgunblaðið 2013).  

5.2 Kröfur Bandaríkjanna 

Bandaríkin eru hvorki tilbúin að fella burt rétt einstaklingsins til þess að eiga og bera vopn né 

gera neitt sem gæti dregið úr styrk hins öfluga hers sem þau búa yfir. Lög sem ganga þvert 

gegn núverandi lögum í Bandaríkjunum koma ekki til greina, né heldur lög sem gætu hamlað 

útflutning frá og innflutning til Bandaríkjanna á vopnum í þeim tilgangi að tryggja 

þjóðaröryggi og hagsmuni þeirra. Þá samþykkja Bandaríkin ekki að það verði gerðar kröfur til 

þess að skotfæri eða sprengjur verði merktar og þeim fylgt eftir. Alþjóðleg viðmið eins og þau 

standa núna skulu ekki lækkuð. Þá gera þau kröfu til þess að fá visst svigrúm við framkvæmd 

ATT til að hægt sé að taka tillit til bandarískra gilda. (U.S. Department of State, Arms Trade 

Treaty)  

5.3 National Rifle Association (NRA) 

Í Bandaríkjunum eru félagasamtök sem berjast með og gegn ATT. National Rifle Association 

(NRA) er þau félagasamtök sem berjast hvað harðast gegn samningnum. Hægt er að rekja 

sögu NRA aftur til ársins 1871 þegar samtökin voru stofnuð. Félagið er mjög sterkt 

stjórnmálaafl í Bandaríkjunum nú á dögum og er einn helsti stuðningsaðili 2. greinar 

stjórnarskrárinnar sem greint var frá hér að framan. Samtökin skilgreina sig sem helstu 

upplýsingaveitu Bandaríkjanna um meðferð og notkun vopna. (National Rifle Association 

Headquarters, A Brief History of the NRA) NRA hefur gefið út opinbera yfirlýsingu þess 

efnis að samtökin muni berjast gegn ATT-samningnum. Til þess að Bandaríkin geti samþykkt 

ATT-samninginn þarf hann að fara í gegnum öldungadeild þingsins og vera samþykktur þar 

af tveimur þriðja hluta hennar. Forseti NRA, David Keene, hefur tekið það skýrt fram að ef 

ríkisstjórnin vilji ná samningnum í gegnum öldungadeildina bíði hennar mikið og erfitt verk. 

Þá vitnar hann helst í aðra grein stjórnarskrárinnar en hann telur að samningurinn muni hefta 

leyfi til vopnaeignar og -burðar sem fari þvert á stjórnarskrána. (Reuters 2009)  

Kosningar í Bandaríkjunum snúast að miklu leyti um peninga og eru kosningar til 

öldungadeildar engin undantekning þar. Til þess að hljóta kosningu þarf frambjóðandi að búa 

yfir töluverðu fjármagni til þess að geta kynnt sig og málefni sín. NRA hefur stutt marga 

frambjóðendur til öldungadeildarinnar fjárhagslega og með því eignast bandamenn sem tala 

þeirra máli. Af þeim frambjóðendum sem fengu styrki frá NRA í kosningunum árið 2012 

voru langflestir repúblikanar, um 90% þeirrar fjárhæðar sem NRA lagði til frambjóðenda 

öldungadeildarkosningarinnar fór til þeirra. Stór hluti þeirra frambjóðenda sem NRA styrkti 

hlaut kosningu. (The Washington Post 2013)   

5.4 Helstu vopnaframleiðendur í Bandaríkjunum  

Árið 2010 er talið að sala á vopnum, hergögnum og þjónustu hafi numið um 400 milljörðum 

bandaríkjadala. Þrátt fyrir efnahagshrun og kreppu hefur lítið dregist saman í 

vopnaframleiðslu og sölu. Þá hafa tölur sýnt að aukning hefur verið í sölu á vopnum frekar en 

samdráttur. Stærstan hluta vopnaframleiðslu má rekja til Bandaríkjanna og Vestur Evrópu, en 

10 stærstu fyrirtækin standa fyrir um 56% heimsframleiðslunnar. (The Guardian 2013)  

Af þeim löndum sem græða mest á vopnasölu verma toppsætin fastafulltrúar 

öryggisráðs Sameinuðu þjóðanna. Bandaríkin, Bretland og Frakkland eru þar í forystu og svo 

einnig Rússland og Kína, en talið er að um að 88% sölu og útflutnings á vopnum megi rekja 

til þessarra landa, þar af rúmlega 40% til Bandaríkjanna. Stærstur hluti seldra vopna fer til 

þróunarlanda. Oft er litið fram hjá því að þar komast vopnin oft í hendur þeirra er brjóta á 

mannréttindum. Sala á vopnum til iðnvæddra landa hefur dregist saman. Bandaríkin eiga 

stærsta markaðshlutdeild í sölu á vopnum til þróunarríkja. Mikið magn af vopnum er selt frá 

Bandaríkjunum til aðila sem eru flokkaðir sem hryðjuverkamenn frá Mið-Austurlöndum, þrátt 

fyrir að Bandaríkin séu búin að lýsa hryðjuverkamönnum stríð á hendur eftir 11. september 

2001. Þá er ekki óalgengt að efnuð lönd sem stunda vopnaútflutning láni minna efnuðum 

löndum peninga til þess að kaupa vopn af þeim.. (Global Issues, The Arms Trade is Big 

Buisness)  

Einn af stærstu vopnaframleiðendum Bandaríkjanna er Freedom group en fyrirtækið 

hefur yfir að ráða mörgum af þeim þekktustu vörutegundunum í vopnabransanum og selur 

vopn til yfir 80 landa. (Freedom Group, What is Freedom Group?) Eigandi Freedom Group er 

einkafyrirtækið Cerberus en það hefur verið mjög örlátt á styrki til repúblikanaflokksins og 

hefur auk þess styrkt rausnarlega Super PAC
7
 sem styrkja frambjóðendur repúblikana og 

flokkinn sjálfann. (The Daily Beast 2013)  

                                                      

7 PAC (Political action committee) er pólitísk nefnd með það að markmiði að safna peningum til þess að styrkja 

frambjóðendur í kosningabaráttu í Bandaríkjunum. Þá geta fyrirtæki, hagsmunahópar, stéttafélög o.s.frv. styrkt 

PAC-ið, en þak er á fjárupphæðum sem leggja má í PAC og hversu mikið hvert PAC má styrkja hvern 

frambjóðanda eða flokk. (Open Secrets, What is a PAC?)  

Super PAC eru ný tegund af PAC sem varð til í kjölfar niðurstöðu dómsmáls í Bandaríkjunum árið 2010. Super 

http://www.opensecrets.org/pacs/pacfaq.php

BAE Systems er vopnaframleiðslufyrirtæki sem er staðsett í Bandaríkjunum en hefur 

einnig útibú í Bretlandi, Svíþjóð, Mexíkó og Suður-Afríku. Sala á vopnum og tækjum til 

notkunar í hernaðarlegum tilgangi á vegum fyrirtækisins nam 14,4 milljörðum dala árið 2011. 

(BAE Systems, About BAE Systems in the United States). BAE fjármagnar super PAC og 

fyrir kosningarnar í nóvember 2012 styrktu þeir frambjóðendur í gegnum super PAC til efri 

og neðri þingdeildar með rúmlega milljón bandaríkjadala. 62% fjárhæðarinnar fór til 

frambjóðenda repúblikana og 38% til frambjóðenda demókrata og lagði fyirtækið aðaláherslu 

á að styrkja frambjóðendur sem buðu sig fram til setu í fulltrúadeildinni. (Open Secrets, BAE 

Systems Contributions to Federal Candidates)  

Annar stór vopnaframleiðandi á bandarískri grundu er Lockheed Martin, en fyrirtækið 

framleiðir hin ýmsu tæki sem notast er við í stríðsrekstri, m.a. vopn. Lockheed Martin er eitt 

stærsta stríðsgagnafyrirtæki í heiminum og skilar miklum gróða. (SIPRI, The SIPRI Top 100 

arms producing and military services companies in the world excluding China). Eins og önnur 

stór vopnaframleiðslufyrirtæki fjármagnaði Lockheed Martin Super PAC í kosningunum í 

nóvember 2012 og veitti tæplega fjórum milljónum dollara í það. Fjárhæðin rann til flokkanna 

tveggja, 41% fór til demókrata og 59% til repúblikana. (Open Secrets, Lockheed Martin 

Contributions to Federal Candidates )  

 

 

                                                                                                                                                                      

PACs mega safna ótakmörkuðum upphæðum frá fyrirtækjum, stéttafélögum, hagsmunahópum og einstaklingum 

og mega að sama skapi eyða ótakmörkuðum upphæðum í kosningaáróður fyrir ákveðna frambjóðendur eða gegn 

ákveðnum frambjóðendum. Super PACs verða þó að gefa upp styrki sína reglulega til The Federal Election 

Commission. Super PACs mega ekki styrkja fambjóðendur beint eins og PACs mega. (Open Secrets, Super 

PACs)  

6 Niðurstöður 

6.1 Kenningar alþjóðastjórnmála og Arms Trade Treaty 

ATT-samningurinn ber helst merki frjálslyndisstefnunnar en samningurinn grundvallast á 

samstarfi milli ríkja og stofnana. Frjálslyndisstefnan telur að með alþjóðlegum sáttmálum og 

samningum megi halda upp frið í alþjóðasamfélaginu, en það er ásamt fleiru tilgangur ATT-

samningsins. Samningnum er ætlað að auka samstarf milli ríkja með það að markmiði að 

hefta ólöglega vopnasölu og þar af leiðandi draga úr þjáningum fólks um allan heim. Ein af 

grunnstoðum frjálslyndisstefnunnar er frjáls viðskipti og takmörkun á ríkisafskiptum. Með 

ATT-samningnum aukast ríkisafskipti af vopnasölu mikið sem er í andstöðu við stefnuna, en 

á sama tíma leggur hún áherslu á lýðræði og frið. Samningurinn var afgreiddur á 

lýðræðislegan hátt á allsherjarþingi Sameinuðu þjóðanna og þar sem tilgangur hans er að 

verja mannréttindi og viðhalda frið og öryggi í heiminum vegur tilgangurinn þyngra en 

ríkisafskiptin sem honum fylgja.  

Helstu gerendur innan ramma ATT-samningsins eru ríkin og hinar ýmsu alþjóðlegu 

stofnanir og félagasamtök. Þá eru svæðisbundin hagsmunasamtök, þverþjóðlegir gerendur og 

alþjóðleg fyrirtæki einnig stór hluti af ferli ATT-samningsins. Mikilvægt er þegar horft er á 

samninginn að taka með framlag þessara aðila við gerð hans. Kvenréttindafélög veittu 

stuðning við baráttuna að fá inn ákvæði um kynbundið ofbeldi og vopnasölu. NRA og margir 

hinna stærstu vopnaframleiðenda í Bandaríkjunum styrktu veglega marga núverandi 

þingmenn öldungadeildarinnar í kosningabaráttu þerirra fyrir þingkosningarnar síðastliðinn 

nóvember og hafa þar af leiðandi gott tak á þeim þegar kosið verður um samninginn í 

öldungadeildinni.  

Einnig má greina einkenni mótunarhyggju í tildraganda og ferli samningsins og í 

honum sjálfum. Til þess að skilja samninginn sem best er gott að horfa á hann út frá 

sjónarhorni frjálslyndisstefnunnar og mótunarhyggjunnar. Í mótunarhyggjunni, eins og í 

frjálslyndisstefnunni, er horft á stofnanir sem gerendur, en þó frá öðru sjónarhorni. Í 

mótunarhyggjunni eru settar fram spurningar um hvaða áhrif samningurinn muni hafa á 

formgerð alþjóðakerfisins og utanríkisstefnu ríkjanna. Samningurinn, verði hann sterkur, mun 

geta dregið úr þjáningu margra þar sem hann mun minnka magn vopna sem er í umferð og 

hindra að þau komist í hendur aðila sem sem nota þau til myrkraverka á borð við 

mannréttindabrot. Utanríkisstefnur landa munu taka breytingum þar sem hert verða í mörgum 

löndum ákvæði um vopnasölu og innflutning á vopnum. Ef horft er til þeirra ríkja í 

alþjóðasamfélaginu sem samþykktu ekki samninginn, Írans, Sýrlands og Norður-Kóreu, eiga 

þau það sameiginlegt að vera ekki talin traust ríki. Ólögleg sala vopna víðsvegar um heim þarf 

ekki að vera mein sem við þurfum að lifa með, hægt er að breyta alþjóðasamfélaginu í átt að 

því sem við teljum vera betra. Hægt er að móta heiminn með öðrum hætti, það sem viðgengst 

núna er ekki endilega það hentugasta. Það er grunnhugsunin á bakvið samninginn, að breyta 

ástandi til hins betra með alþjóðlegu samstarfi ríkja og stofnana. Þetta fellur vel að 

mótunarhyggjunni. 

Raunsæisstefnan fellur ekki vel að samningnum sjálfum. Samkvæmt 

raunsæisstefnunni eru ríkin lykilgerendur í alþjóðasamskiptum og sækjast eftir völdum. ATT-

samningurinn er afurð samstarfs ríkja og stofnana og var hvatinn engan veginn valdsækni 

ríkja. Þá eru margir talsmenn raunsæisstefnunnar andsnúnir því að ríkisleiðtogar leggi 

hagsmuni ríkisins til hliðar og samþykki alþjóðlegar sáttir og siðalögmál sem samningurinn 

gæti fallið undir. Í raunsæisstefnunni er áhersla lögð á að ríki geti veitt sér sjálfshjálp en skv. 

henni er ekki gert ráð fyrir að til sé alþjóðleg lögregla eða eftirlitskerfi. Grunnhugmynd 

samningsins er alþjóðlegt samstarf til að auka öryggi sem virka skal sem ákveðin vörn fyrir 

ríkin. Hinsvegar má nota raunsæisstefnuna til að skilja afstöðu ríkja betur. Ríkin þrjú sem 

neituðu að samþykkja samninginn hegða sér greinilega samkvæmt raunsæisstefnunni. Þau ríki 

sem munu ekki samþykkja samninginn munu að öllum líkindum einnig leita í smiðju 

raunsæisstefnunnar. Ríkin vernda fyrst og fremst eigin hagsmuni. Þau sjá hagsmunum sínum 

ekki borgið með samningnum, t.d. ef mikill hagnaður vegna vopnasölu rennur til ríkisins. 

Margir bandaríkjamenn telja samninginn fara gegn stjórnarskrárbundnum réttindum þeirra til 

vopnaburðar auk þess sem gríðarlegur hagnaður er af vopnasölu í Bandaríkjunum.  Í þessu 

tilviki hugsar ríkið meira um hagsmuni sína en alþjóðasamfélagsins og gerir það sem 

raunsæisstefnan boðar og verndar hagsmuni sína.  

Út frá femínísku sjónarhorni er frábært að það náðist að koma inn í ATT-samninginn 

lið fjögur í 7. grein samningsins sem staðfestir tengsl milli kynbundins ofbeldis og ólöglegrar 

vopnasölu. Áhrif ólöglegrar vopnasölu eru ólík á konur og karla. Tækifæri kvenna til að 

berjast fyrir rétti sínum eru einnig takmarkaðri en karla þar sem konur sitja mun sjaldnar í 

valdastöðum. Einig má nefna í þessu sambandi að Sameinuðu þjóðirnar þykja einkar karllæg 

stofnun. Með fyrrnefndu ákvæði í samningnum tókst að koma að baráttumálum og 

sjónarhorni kvenna. Kenningarnar sem nefndar voru hér að framan eru hugarsmíð karla og 

nauðsynlegt er því þegar horft er á samninginn út frá kenningunum að notast einnig við 

femínískar kenningar til að skilja hann betur. Umsjónaraðili með samningsferlinu voru 

Sameinuðu þjóðirnar, karllæg stofnun. Baráttusamtök um réttindi kvenna lögðu mikla áherslu 

á að koma kynjuðu sjónarhorni inn í samninginn, það væri nauðsynlegt til að staðfesta 

sérstöðu kvenna í vopnuðum átökum. Það er því mikill femínískur sigur að hafa fengið það í 

gegn. Ísland var í forystu landa hvað varðar áherslu á konur og börn í samningnum, en 

fastafulltrúi Íslands í Sameinuðu þjóðunum er einmitt kona. Hafa skal í huga að aðstæður 

kvenna er ólíkar eftir heimshornum sem og upplifun þeirra af átökum og vopnum eins og 

talsmenn síðnýlendu femínismans benda á. Það er einna helst hjá konum í þróunarlöndunum 

að vopn eru hluti af hinu daglega lífi í formi vopnaðs ofbeldis, átaka og stríðsglæpa. Vopn 

ógna konum vestursins að mestu leyti í gegnum heimilisofbeldi, en það er ógn sem erfitt er að 

hafa stjórn á með samningnum. Þarna eru ólíkar nálganir að kynjuðu ofbeldi með vopnum 

sem krefst breiðs og víðtæks eftirlitskerfis.  

 Þegar ATT-samningurinn er skoðaður er nauðsynlegt að notast við 

frjálslyndisstefnuna þegar horft er til samvinnu ríkja og stofnana sem og notkunar á 

alþjóðlegum sáttmálum með það að markmiði að viðhalda frið. Mótunarhyggjan útskýrir af 

hverju samningurinn var gerður. Hægt er að breyta núverandi ástandi þar sem það þarf ekki 

endilega að vera það ákjósanlegasta. Það er hlutverk ríkjanna að móta alþjóðasamfélagið, það 

er ekki fyrirfram mótað. Femínísk fræði draga síðan inn sjónarhorn kvenna, það að 

nauðsynlegt sé að bæði kynin komi að vinnslu samningsins þar sem upplifun þeirra af 

vopnum og hörmungum í kjölfar vopnanotkunar sé ólík. Raunsæisstefnuna má helst nota til 

þess að skilja ákvörðun ríkja sem samþykkja ekki samninginn.  

6.2 Alþjóðalög og Arms Trade Treaty 

Nái ATT samingurinn samþykkt og fullgildingu frá 50 ríkjum verður hann að alþjóðalögum. 

Samningurinn nær þó aðeins yfir þau lönd sem samþykkja hann vegna fullveldisreglu ríkja. 

Deilt er um innan stjornmálfræði hvort alþjóðalög séu almennt til en sú afstaða var tekin í 

þessari ritgerð að alþjóðalög séu til, lögmæti þeirra felst í því að ríkin virða þau. Umfang 

samningsins fer því eftir hversu mörg ríki staðfesta hann, sem og máttur hans til þess að hafa 

áhrif á ólöglega vopnasölu.  

Eins og fram kom í kaflanum um alþjóðalög og konur hafa femínískir 

lagasérfræðingar bent á það að lög séu kynjuð, samin af körlum og því karllæg. Út frá 

sjónarhorni femínista er því mjög jákvæð þróun að fengið sérstakakt ákvæði inn í ATT-

samninginn þar sem staðfest er að aðstæður kvenna eru stundum aðrar en karla og því 

nauðsynlegt að gera ráð fyrir því líka í framkvæmd samningsins. Framkvæmd laga er jafn 

mikilvæg og lögin sjálf og til þess að ákvæðið um konur gagnist konum heimsins sem best 

þurfa framkvæmdaaðilar að vera meðvitaðir um ákvæðið og sértæka stöðu kvenna. Með því 

að viðurkenna sérstaka stöðu kvenna í samniningnum var einnig komið í veg fyrir ósýnileika 

þeirra í þeim hluta hans. 

Í alþjóðalögum er frekar horft á samskipti ríkja en hið persónuleg svið sem er það svið 

sem veruleika kvenna er að finna. Til þess að gera alþjóðalög kvenlægri telja femínískir 

lagasérfræðingar að draga þurfi meira inn hið persónulega svið og segja má að liður fjögur í 7. 

grein ATT-samningsins hafi verið skref í þá átt. ATT-samningurinn fjallar að mestu leyti um 

samskipti ríkja á hinu opinbera sviði og er því mjög karllægur þó fyrrnefndur liður sé 

undantekning en hann á rætur í kvenlægri hugsun.  

Þá má ekki gleyma að reynsla kvenna í suðrinu er önnur en reynsla kvenna í vestrinu 

eins og fram hefur komið og eru möguleikar kvenna í suðrinu til þess að bregðast við brotum 

gegn sér töluvert minni. Færa má rök fyrir því að þurft hefði sérstaka grein með nokkrum 

undirliðum um konur og vopnasölu í ATT-samninginn þar sem aðstæður kvenna eru það 

ólíkar að ekki er hægt að alhæfa um aðstæður þeirra allra í einum undirlið í grein í 

samningnum.  

6.3 Hversu sterkur er ATT-samningurinn og mun hann bæta öryggi kvenna í 

heiminum? 

Eins og fram hefur komið gilda alþjóðalög aðeins yfir þau ríki sem samþykkja þau. 

Samningurinn mun því aðeins ná yfir þau ríki sem fullgilda hann og samþykkja, en það er 

hans helsti akkílesarhæll.Fulltrúi Íslands benti þó á að þó að ríki samþykki hann ekki gætu 

þau samt fylgt honum. Að mínu mati er það betra en ef þau fylgja honum ekki en á sama tíma 

geta þau brotið gegn ákvæðum hans án afleiðinga sjái þau eiginhagsmuni sína í því. Áhersla 

hefur verið lögð á það meðal þeirra er unnu að samningnum að leita eftir eins mikilli 

samstöðu og unnt er meðal aðildarríkja Sameinuðu þjóðanna um innihald hans og 

framkvæmd.  

       Mikilvægt er að hafa í huga upprunalegan tilgang samningsins sem var að stoppa 

þjáningar og glæpi sem rekja má til ólöglegrar sölu á vopnum. Þrátt fyrir göfugan tilgang eru 

margar breytur sem spila inn í og geta komið í veg fyrir að tilgangnum verði náð, þá nefna 

eiginhagsmuni ríkja og hversu víðtæk samþykkt samningsins verður og framkvæmd 

samningsins.  

         Ég tel að styrkleiki samningsins fari eftir því hvort stærstu útflutnings- og 

innflutningsríki í vopnaviðskiptum samþykki hann eða ekki. Mikilvægt er að Bandaríkin 

samþykki hann því markaðshlutdeild Bandaríkjanna í alþjóðlegri vopnasölu er stærst allra 

ríkja. Bandaríkin hafa mikið vægi í hinu alþjóðlega samfélagi og hafa því mikil áhrif á önnur 

ríki. Þar sem ATT-samningurinn hefur ekki enn verið tekinn fyrir í öldungadeildinni er staða 

Bandaríkjanna ekki ljós varðandi ATT-samninginn. Það að öldungadeild Bandaríkjanna 

hafnaði nýlega frumvarpi um herta vopnalöggjöf í Bandaríkjunum, gæti gefið eitthverja 

vísbendingu að niðurstöðu þeirra um ATT samninginn. Helstu rökin gegn ATT samningnum í 

Bandaríkjunum er að hann brjóti á 2. grein stjórnarskrárinnar. Ég get ekki séð að ákvæði 

samningsins fari gegn henni þar sem engin ákvæði eru í samningnum um vopneign 

einstaklinga, vopnaburður í sjálfsvarnarskyni er viðurkenndur og  þar að auki felur 

samningurinn helst í sér vopnasölu og betra eftirlit með henni. Það er því augljóst að ástæður 

þessara aðila sem veitt hafa stórfé í baráttuna gegn samningnum fyrir afstöðu sinni eru í 

grunninn aðrar en að virða 2. grein stjórnarskrárinnar, enda eru miklir efnahagslegir 

hagsmunir fyrir vopnaframleiðslufyrirtækin í alþjóðlegri vopnasölu.  

Alþjóðleg vopnasala veltir gríðarlegum fjármunum ár hvert og eru mörg ríki sem hafa 

hagsmuna að gæta í henni. Þó samningurinn banni aðeins vopnasölu sem fer gegn ákvæðum 

hans er það nóg til þess að mörg ríki óttast um fjárhagslega hagsmuni sína í vopnasölunni, eða 

tækifæri sín til þess að kaupa vopn. Af þeim 22 ríkjum er sátu hjá í kosningunni má nefna 

Rússland, Kína, Indland, Egyptaland, Sádi-Arabíu, Indónesíu, Kúvæt, Katar og Bahrain, en 

þetta eru allt stórir gerendur í alþjóðlegri vopnasölu. Án stuðnings þeirra og Bandaríkjanna 

við samninginn efast ég virkilega um getu samningsins til þess að hefta ólöglega vopnasölu. 

Það dugar ekki að fá aðeins samþykkt frá ríkjum er stunda ekki vopnasölu eða aðeins að litlu 

leyti til þess að hann hafi tilætluð áhrif.  

Krafa Íslands til ákvæðis um kynbundið ofbeldi og velgengni þeirra með það sökum 

mikillar útsjónarsemi af hálfu þeirra Íslendinga er unnu að samningnum sýnir að þó að Ísland 

sé lítið ríki getur það haft mikil áhrif. Framlag samningsins til kvenöryggis stendur og fellur 

eins og samningurinni sjálfur með alþjóðlegum stuðning við hann. Með samningnum ætti 

framboð á vopnum að minnka til aðila er nota þau í ólögmætum tilgangi og ætti takmarkaðra 

aðgengi að vopnum að skila auknu öryggi. Samningurinn staðfestir tengsl milli kynbundins 

ofbeldis og ólöglegrar vopnasölu. Hinsvegar tel ég að það hvíli á framkvæmd samningsins 

hversu mikið takist að auka kvenöryggi í heiminum. Þá þarf einnig að horfa til eftirlitsaðila, 

eru þeir meðvitaðir um kynbundið ofbeldi og það sem meira er taka þeir því alvarlega? Mikið 

af þeim glæpum sem framdir eru gegn konum gerast á hinu persónulega sviði, t.d. 

heimilisofbeldi. Erfitt getur verið að fylgjast með hinu persónulega sviði og setja takmarkanir 

á vopnasölu út frá því. Að mínu mati er samningurinn fræðilega séð skref í rétta átt við 

eflingu á kvenöryggi en erfitt er að segja til um hvernig hann mun virka í rauninni þar sem 

það hvílir á framkvæmd hans. Þeir aðilar sem ég tók viðtal við og komu að samningnum voru 

ánægðir með niðurstöðu hans og lið fjögur í 7. grein og telja hann geta dregið úr ólöglegri 

vopnasölu, sérstaklega sé honum rétt fylgt eftir. 

7 Lokaorð 

The Arms Trade Treaty var samþykktur með 155 atkvæðum á allsherjarþingi Sameinuðu 

þjóðanna 2. apríl 2013. 22 ríki sátu hjá í kosningunni og þrjú ríki höfnuðu samningnum, 

Sýrland, Íran og Norður Kórea. Af þeim ríkjum er sátu hjá í kosningunni má finna mörg af 

stærstu vopnaútflutnings- og innflutnings ríkjum heimsins. ATT-samningurinn er að mati 

margra nauðsynlegt svar við auðveldu aðgengi að vopnum um heim allan sem hefur skilað sér 

í þjáningu, kúgun, hryðjuverkum, glæpum og ofbeldi.  

ATT-samningurinn verður aðeins sterkur verði hann samþykktur í Bandaríkjunum og 

helstu vopnainnflutnings og -útflutningsríkjunum. Samþykki þau hann ekki gildir hann 

einungis innan ríkja sem stunda ekki vopnaviðskipti eða í mjög litlu magni. Þá getur hann 

verið notaður til viðmiðunar af þeim löndum sem ekki fullgilda hann en hefur ekkert lagalegt 

gildi. Eins og staðan er núna eru miklar líkur á því að Bandaríkin samþykki ekki samninginn, 

það er að öldungadeildin hafni honum. Erfitt er að segja um hin ríkin, en hafni Bandaríkin 

samningnum er ekki ólíklegt að þau muni fara sömu leið. Verði samningurinn ekki 

samþykktur af þessum ríkjum leggur hann lítið fram til aukins kvenöryggis í heiminum. Náist 

samþykkt á samningnum í þessum lykilríkjum hvíla áhrif hans á framkvæmdinni og eftirliti 

með kynbundnu ofbeldi. Samningurinn er fræðilega séð femínískt skref í rétta átt. Þegar að 

því kemur að bæta kvenöryggi verða afleiðingar hans mismunandi eftir því hvernig staðið er 

að framkvæmd samningsins og eftirliti með honum í viðkomandi ríki. Sé samningnum fylgt af 

metnaði og vandvirkni ætti hann að verða sterk alþjóðalög sem munu auka öryggi kvenna.  

 Ég lagði upp með mjög takmarkaða vitneskju um alþjóðalög og vopnasölu. Eftir að 

hafa kynnt mér efni ritgerðarinnar vel tel ég mig hafa náð góðri yfirsýn yfir ATT-samninginn. 

Í þessari ritgerð var farið yfir hvernig samningurinn varð til og þróun hans. Þá voru einstök 

ákvæði hans útskýrð og sérstök áhersla lögð á fjórða lið 7. greinar samningsins sem tekur á 

ólöglegri vopnasölu og kynbundnu ofbeldi. Þá var afstaða Íslands dregin fram gagnvart 

samningnum og krafa þess í samningagerðinni sem skilaði miklum feminískum sigri. Þá var 

gert grein fyrir mikilvægi fyrir stuðning Bandaríkjanna við samninginn og pólitísku landslagi 

í Bandaríkjunum í kringum samninginn.  

Ég tel mig hafa farið skipulega yfir efnið og útskýrt vel. Takmarkanir mínar við gerð 

ritgerðarinnar eru þær að ég var ekki viðstödd samningsferlið heldur las ég mér til um tildrög 

samningsins og fylgdist með á rauntíma þegar samið var um hann í gegnum fréttaveitur á 

netinu og í gegnum vefsíðu Sameinuðu þjóðanna og hinna ýmsu frjálsu félagasamtaka. 

Þannig gerði ég mitt besta til að gera ferlinu góð skil. Hefði ég verið á viðstödd 

samningaviðræðurnar hefði ritgerðin verið öðruvísi þar sem ég hefði haft betri yfirsýn yfir 

það fram fór og haft meiri möguleika á því að ræða við þá er unnu að samningnum Ég ræddi 

um möguleika samningsins við Cynthiu Enloe og Söruh Taylor, en þær eru báðar mjög 

kunnugar samningnum og þá sérstaklega kynjavinklinum á honum. Það var mjög upplýsandi 

samtal sem veitti mér miklar og mikilvægar upplýsingar. Einnig ræddi ég við einn af 

fulltrúum Íslands í Sameinuð þjóðunum er vann að samningnum og fékk í gegnum hann 

ómetanlega innsýn inn í samningsferlið og baráttu Íslands fyrir því að fá inn í samninginn 

ákvæði um kynbundið ofbeldi.  

 Þar sem ekki er búið að samþykkja samninginn verður spennandi að fylgjast með því 

hvaða ríki samþykki hann og hvaða ríki geri það ekki. Þá verður sérstaklega áhugavert að 

fylgjast með afstöðu Bandaríkjanna í málinu og sjá hvaða áhrif þeirra afstaða mun hafa á 

önnur ríki, t.d. þau sem sátu hjá í kosningunni á allsherjarþingi Sameinuðu þjóðanna.  Ég tel 

öruggt að samningurinn muni ná fullgildingu innan fimm ára þar sem hann nýtur almennt 

mikil stuðnings meðal aðildarríkja Sameinuðu þjóðanna.   

Ég tel mikilvægt að koma femínískum áhrifum í alþjóðalög, ekki aðeins taka fyrir hið 

opinbera svið í þeim heldur einnig hið persónulega. Í grunninn fjallar ATT samningurinn um 

mjög karllæg efni þ.e. viðskipti, utanríkisstefnu og vopn, og því mikið framfaraskref að fá 

sýnileika kvenna í samninginn. Að mínu mati sýnir það aukið vægi femínískra kenninga að 

þeim sé beitt í alþjóðlegum samningnum. Staða kvenna og karla í alþjóðasamfélaginu er ekki 

sú sama og því mikilvægt að gera ráð fyrir því í alþjóðalögum svo þau uppfylli tilgang sinn.  

          Í framhaldi af þessari ritgerði væri áhugavert að framkvæma langtímarannsókn þar sem 

fylgst er með hvernig staðið verður að framkvæmd samningsins í þeim ríkjum sem samþykktu 

hann. Einnig væri gaman að skoða yfirlit yfir vopnasölur sem yrðu ekki heimilaðar í 

framtíðinni sökum þess að þær færu á mótu reglum samningsins. Þá mætti rannsaka hvaða 

áhrif samningurinn hefur á kvenöryggi, og þá jafnvel athuga hvort munur sé  á vestrlöndum 

eða löndum í suðri. Þá væri einnig áhugavert að fylgjast með alþjóðlegri lagasetningu í 

framtíðinni og sjá hvort að feminísk rök fyrir mikilvægi þess að koma í veg fyrir kynhlutleysi 

alþjóðalaga, koma að hinu persónulega sviði og viðurkenna mismunandi stöðu karla og 

kvenna hafi áhrif á samningsferli laganna og innihald þeirra. 

